
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Орчуулсан Г. АМАР

	 

	 

	Энэ бяцхан номд XVIII зууны сүүлч, XIX зууны эхэн үеийн оросын их зохиолч, түүхч Николай Карамзины «Хөөрхий Лиза», XIX зууны үеийн оросын их зохиолч Федор Достоевскийн «Цагаан шөнө» гэдэг нэрт туужуудыг хамтатган нийтэлж байна.

	Манай орны сургуулийн хичээлийн хөтөлбөрт байдаг эдгээр зохиолыг сурагч оюутны үзэж уншихад дөхөмтэйг харгалзан ийнхүү хоёр өөр үед амьдарч бүтээж байсан хоёр их зохиолчийн номыг нэгэн ном болгон гаргаж байгаа юм.

	 

	 

	 


«ЦАГААН ШӨНӨ» ТУУЖИЙН ТУХАЙ ТОВЧХОН

	 

	Федор Михайлович Достоевскийн анхны бүтээл хэвлэгдсэнийг агуу их шүүмжлэгч В. Г. Белинский уншиж үзээд: «Түүний авьяас нь хүний сэтгэл оюунд хурдан тусч ойлгогддоггүй авьяас билиг мөн. Түүнтэй өрсөлдөн тэмцэлдэх олон авьяастан хойшид гарч ирэх боловч тэдгээр нь цөм Достоевскийн алдар нэр туйлдаа хүртэл мандан бадрах яг тэр үеэр мартагдаж төгсөх болно» гэжээ. Үнэхээр ч Достоевскийн нэр хүнд ер бус алдаршиж, одоо түүний зохиолыг даян дэлхийгээрээ уншиж байна.

	Достоевский Москва хотноо (1821 оны арван нэгдүгээр сарын 11-нд) ядуучуудын эмнэлгийн эмч хүний гэр бүлд төржээ. Тэднийх тэр үеийн Москвагийн захад Божедомка гэдэг газар байх гэр оронгүй гээгдмэл хүүхэд, ухаан солиотой хүмүүсийн эмнэлгийн байшингийн нэг буланд суудаг байсан болохоор ирээдүйн их зохиолч бага балчраасаа нийгмийн шаар болон дорд үзэгдсэн хүмүүсийн аж байдлыг харж өссөн байна. Тэр нь гэр бүлийнхнийхээ бишрэн шүтдэг шашны ном судраас гадна Шиллер болоод Гофман, Скотт болоод Байрон, Гюго болоод Жорж Сандын зохиолуудын галтай цогтой, эрмэлзэн тэмүүлэгч, бухимдан гуниглагч романтик хүслэнт баатруудыг шимтэн сонирхдог байжээ.

	Достоевский нь «анхны нийгмийн роман» : «Ядуу хүмүүс»-ийг бичсэнээр утга зохиолын ертөнцөд шууд оржээ. Тийнхүү анхныхаа зохиолд өчүүхэн хүмүүсийг зөвхөн шаналагч төдий биш сэтгэгч, мөрөөдөгч, нэг байгууллагад төдий биш нийт дэлхий дахинд эзлэх байр сууриа мэддэг хүмүүс болгон харуулжээ.

	Өнгөрсөн зууны 40-өөд оны үед оросын утга зохиолд Тургенев, Некрасов, Герцен, Гончаров, Фет, Григорович гээд л суу билигтэн олноор гарч ирсний дотроос Достоевский хамгийн их найдвар төрүүлж «Шинэ Гоголь гарлаа!» гэгдэж байсан ч «Ядуу хүмүүсийн» дараагаар бичсэн туужуудыг нь тэр үеийн онолчид хатуу шүүмжилсэн тул өөрийн үзэл бодлыг хамгаалан тэмцэлдэхэд хүрч байжээ. Ер Достоевский мөрөөдөгчдөд дуртай байжээ. Түүний сонирхлыг ухаан санаа нь хөгжсөн, галтай дөлтэйгөөр ургуулан бодогчид татдаг байсан учир «Эзэгтэй», «Зүрхгүй хүн», «Цагаан шөнө», «Неточка Незванова» зэрэг тууж өгүүллэгтээ өөрийн мөрөөдлийг бодит амьдралаас дээгүүр тавьж, чингэж мөрөөдсөнөөрөө амьдралын харгис хатуу, цэвдэг хүйтэн, үгүйрэл хоосролоос зайлсхийхийг оролдогсдыг дүрслэн гаргажээ.

	«Цагаан шөнө» туужид гардаг мөрөөдөгч нь зожиг, даяанч маягийн хүн юм. Гэхдээ амьдралын хэм хэмжээ нь хүн амьтанд өрөвдөнгүй хандах явдал байсан болохоор бүх Петербургийг нэг галаар сайн мэддэг байжээ. Тэр нь таньдаггүй ч гэсэн дандаа дайралддаг нэг өвгөнд талтай хандаж, таних мэдэх байшин барилгуудтай битүүдээ ярилцаж явдгийн зэрэгцээ насны хань, эмэгтэй хүнийг мөрөөддөг байв. Санамсаргүй нэгэн тохиолдлоор үзэсгэлэнтэй сайхан, сэтгэл санаа ариухан, зан байдал төвшин төлөв Настенька гэдэг бүсгүйтэй учирч, түүний сэтгэлд таалагдаж, тэр ч байтугай тэр бүсгүйгээс та бол миний бүтэн жилийн турш тэсэж ядан хүсэн хүлээж байгаа учралт хар хүүгээс минь илүү санагдаж байна гэдэг үгийг сонссон хэр нь өөрийн жаргалын төлөө тэмцэлгүй өнгөрдөг юм. «Цагаан шөнийг» уншсан шүүмжлэгчид ч мөрөөдөгч баатрын энэхүү сул талыг буруушааж байжээ. Гэхдээ зохиолч маань мөрөөдөгчийн дүрийг гаргахдаа хар амиа хичээх өчүүхэн төдий хандлага гаргах л юм бол Настенькад дэм болж, хүнд итгэх итгэлийг нь алдагдуулахгүй байхын төлөө чармайж байсан сайн нөхрийн ачтан буянтай ажил үйлээсээ дав даруй хагацан салах байснаар дүрсэлжээ. Настенька түүнд ахын ёсоор итгэж, түүнээс ахын энэрэл хайрыг хүлээн, тийм тусламж нь үнэнч шударга хүмүүсийн баримталдаг горим журам байх ёстой гэж бодож байжээ.

	Мөрөөдөгчийн шударга батад Настенька өчүүхэн ч эргэлзсэнгүй. Түүгээр ч үл барам Настенька хагацан салах захидалдаа түүний сэтгэлийн сайхныг ихэд үнэлэн цэгнэж: «Та надад ах дүүгийн ёсоор сэтгэл зүрхээ уудалж миний яадгаа алдсан сэтгэл зүрхийг хайрлаж хамгаалан, энхрийлж дээдэлж, эдгэрүүлэн тэнхрүүлэхээр даанч ууч тэнэгэр зан гаргасан тэрхэн мөчийг би үүрд санаж явах болно» гэж бичжээ.

	«Цагаан шөнийг» зохиогч нь цагаан цайлган өгүүлэгч төдий бус оюуны шинэ соёлыг номлон сурталчлагч мөн. Тэр нь хөөрхийлөлтэй мөрөөдөгчийн сентименталь ухамсар нь хүмүүсийн шинэ маягийн нөхөрлөлийн сэтгэл зүйн үндэс мөн гэж үзсэн байна. Ер нь Петрашевскийнхан (19-р зууны дунд үеийн оросын хувьсгалч, утоп-социалист, 1845—1849 онд Петербургт байгуулагдсан тайж нар, сэхээтний дугуйлангийн удирдагч Михаил Васильевич Петрашевскийн үзлийг баримтлагсад) социалист сургаал нь гагцхүү хүмүүс ойр зэргэлдээ суудаг дотно хүмүүсээ өрөвдөж, тэднийгээ хайрлаж сурсан цагт л бүх нийтийн талархлыг хүлээх болно гэж үздэг байжээ. Достоевскийн «Цагаан шөнө» тууж чухамхүү тэгж хайрлан өрөвдөхийг зан суртахууны эрхэм дээд чанар мөн гэж баталдаг юм. Хэдийгээр Достоевский ингэж хий мөрөөдөн, идэвхгүйгээр цагийг барж байгаа хүмүүсийн тухай бичиж, хүний оюун санааны ёроолгүйг янз янзаар уудлан харуулахыг оролдсон нь илэрхий ч хүмүүс гэдэг бол энэ ертөнцийг зан суртахууны шинэ шинэ үндэслэлд тулгуурлан хувьсган өөрчлөх чадвартай юм гэдэгт хэзээ ч эргэлзэж байгаагүй болохоор дараа дараачийнхаа бүтээлд нийгмийн нарийн ээдрээтэй асуудлууд, хүний сэтгэхүйн хамгийн гүн гүнзгий талуудыг гайхамшигтай ухаалгаар харуулснаараа дэлхий дээр хамгийн их уншигчтай зохиолчийн нэгэн болон алдаршсан болно.

	Г. АМАР

	 


ЦАГААН ШӨНӨ

	(Сентименталь роман)

	 

	Мөрөөдөгчийн дуртгалаас

	 

	 

	Агшин зуурын дотор боловч

	Амраг сэтгэлтэй чинь айлсах гэж

	Анх хорвоод мэндэлсэн юм биш биз...

	тэр хүн...1

	 

	Ив. ТУРГЕНЕВ

	 

	 

	АНХНЫ ШӨНӨ

	 

	Элэгсэг уншигч минь гагцхүү бидний залуу зандан насанд л тохиолдож болох гайхалтай сайхан шөнө байлаа. Тэнгэрт түг түмэн од түгээд саруулхан гэдэг нь жигтэйхэн, ер өөдөө харсан хэн боловч ийм тэнгэрийн доор эсэн бусын ууртай уцаартай,  ааштай араншинтай хүмүүс аж төрж байж болно гэж үү дээ хэмээн өөрийн эрхгүй өөрөөсөө асуумаар байсан гээч. Элэгсэг уншигч минь энэ бол бас л шинэхэн асуулт, гэхдээ үүнийг тэнгэр бурхан та нарын сэтгэл санаанд байнга байлгаж байх болтугай! Миний бие ааштай араншинтай, эсэн бусын уцаартай эрхмүүд гэж ярихдаа тэр өдрийн турш сайхан зантай байснаа бодохгүй өнгөрч чадсангүй. Бүр хар өглөөнөөс аваад нэг л хачин уйтгар гуниг намайг зовоогоод байв. Бүгдээрээ ганцаарыг минь орхиод явцгааж, цөмөөрөө надаас зайлан холдоцгоож байгаа юм шигээр гэнэт санагдав. Би Петербургт найман жил сууж байгаа боловч бараг ганц ч хүнтэй танилцаагүй болохоор минь тэр бүгдээрээ гэдэг чинь хэн хэн юм бэ? гэж аливаа хүн асууж болох нь мэдээж хэрэг. Ер нь надад танилын хэрэг юү байсан юм бэ? Би тэртэй тэргүй бүх Петербургийг мэдэх юм чинь. Тийм ч учраас Петербург тэр аяараа хөдөлж, гэнэт зусландаа бууцгаасанд бүгдээрээ намайг орхицгоож байна гэж санагдсан юм. Гав ганцаараа хоцрох нь надад аймшигтай байсан болохоор би бүтэн гурван хоног гүн их уйтгарт автагдан, ер юу гээч болоод байгаагаа ч огтхон ч ойлгох юмгүй хотоор нэг хэрэн хэсэж билээ. Невийн өргөн чөлөөнд гарсан ч, цэцэрлэг дундуур явсан ч, эргийн дагуу хэссэн ч тодорхой нэгэн цагт тэр газар дайралдаж дасал бологсдоос бүтэн жилийн турш нэгэнтэй нь ч тааралдсангүй. Тэд намайг танихгүй нь мэдээж. Гэтэл би тэднийг нэгд нэгэнгүй мэднэ. Би тэднийг сайн мэднэ. Би тэдний нүүр царайг бараг л судалж, баяр баясгалантай харагдвал нь бахдан ширтэж, баргар муу үзэгдвэл нь уйтгар гунигт автагддаг юм. Би тэнгэрийн өдөр болгон тодорхой нэгэн цагт Фонтанкад тааралддаг нэг муу өвгөнтэй бараг л нөхөрлөх шахлаа. Тун ч албархаг төв, бодлогоширсон царайлж, аман дотроо нэг юм үргэлж л бувтнан, солгой гараа савчиж, баруун гартаа алтан шар балтагтай, гишүүрхэг урт гэгчийн тулуур тулж явдаг нэгэн байлаа. Тэр хүн намайг бүр мэддэг болчихсон, миний сэтгэлийн доторхыг ойлгодог болжээ. Хэрвээ намайг Фонтанкийн яг тэр газраа тодорхой нэгэн цагтаа очихгүй бол лав уйтгар гунигт автагддаг гэдэгт би итгэж байна. Чухам тийм учраас заримдаа бид хоёр хоёулаа сэтгэл санаа амгалан сайхан байх үедээ бараг л бие биеэ мэхийн хүндэтгэх дөхдөг юм. Тун саяхан, бүтэн хоёр хоног тааралдалгүй байгаад гурав дахь хоног дээрээ тааралдмагц хоёулаа малгайгаа авч мэндлэхээр шүүрэн завдсанаа амжиж сэхээрээд гараа буулгаж, элэгсэг дотно байдал гарган ойрхнуур зөрж өнгөрсөн билээ. Надад бас байшин барилгууд ч танил болжээ. Намайг явж байхад байшин болгон урдуур минь зам хөндөлсөж, хамаг цонхоороо намайг ширтэн «Сайн байна, таны бие тэнхээ сайн уу? Би яах вэ бурхны авралаар мэнд л байна, ирэх тавдугаар сард надад давхар нэмэх гэнэ» гэх юм уу «Таны бие тэнхээ сайн уу? Надад маргааш засвар оруулах гэж байна» гэх юм уу «Би эгээтэй л шатчихсангүй, миний айсан гэдэг жигтэйхэн» гэх мэтээр ярих шахдаг юм. Бас тэр байшингууд дотроос хайртай байшин ч бий, дотно танил байшин ч бий. Тэдгээрийн минь нэгэн нь ирэх зун уран барилгачаар биеэ эмнүүлэх бодолтой байгаа. Бурхан минь, юмыг яаж мэдэх вэ, хэтэртэл эмчлээд муудуулчих вий гэж би зориуд өдөр болгон очиж байх болно!.. Гэвч би нэг хөөрхөн цайвар ягаан байшинд тохиолдсон явдлыг хэзээ ч мартах арга алга. Тэр бол тун нүдэнд дулаахан бяцхан чулуун байшин, намайг тун ч найрсаг ширтэж, хавь орчмынхоо болхи толхи хөршүүд рүү ихэмсэг гэгч нь харж байдаг, түүний дэргэдүүр өнгөрөх үес сэтгэл минь сэргэн баясдаг байж билээ. Тэгсэн чинь өнгөрөгч долоо хоногт гадаа явж байгаад найзыгаа хартал гомдоллон хашхирч байх нь дуулдлаа шүү. «Намайг шар будгаар будаж байна!» гэж хашхирч байх нь тэр. Муу хогууд! Муухайн зэрлэгүүд! Юуг ч хайрласангүй шүү! Баганыг нь ч, саравчийг нь ч бодсонгүй. Найз минь канар бялзуухай шиг шав шар болчихжээ. Үүнээс болоод хор шар минь хөдөлж, түүнээс хойш одоо болтол Тэнгэрийн орны өнгөөр2 будуулсан хөөрхий эрэмдэг найзтайгаа уулзаж учирч зүрхлээгүй явна.

	Ийнхүү уншигч та намайг бүх Петербургтэй ямаршуу янзын танил болохыг ойлгож байгаа биз.

	Би яагаад тух алдсаныхаа шалтгааныг тааварлан олтлоо бүтэн гурван хоног тавгүйцэн зовсон гэдгээ нэгэнт өгүүлсэн билээ. Гадаа гарсан ч эвгүй (тэр ч юм алга, энэ ч юм алга, ийм ч юм яачхав даа?), гэр орондоо байсан ч өөргүй байлаа. Гэрт минь юу дутаад байна вэ, гэртээ байгаад байхад юунаас болж ийм эвгүй байна вэ? гэж би хоёр орой бодож цөхөн ис тортог болсон хана, туурга, Матренын тун амжилттай үржүүлж буй аалзны шүлс бүрхсэн адар таазыг гайхширан ширтэж, бүх хогшил тавилыг дахин дахин харж, үүнд л хамаг гай нь байгаа юм биш биз? гэж сандал болгоноо шинжиж (учир нь би нэг сандал л өчигдөр байснаасаа өөр байдалтай болчихсон байвал аанай л тав алдчихдаг байсан болоод тэр), цонхоо ажигласан боловч бүгд талаар болж... өчүүхэн ч нэмэр болсонгүй! Би бүр Матреныг дуудан оруулж, аалзны шүлсний төлөө, ер нь заваан сууж байна гэж эцэг ёсоор буруушаалаа. Гэвч тэр намайг зөвхөн гайхан ширтээд нэг ч үг хариу хэлэлгүй гараад явчихсан болохоор өнөөх аалзны шүлс нь одоо хэр тэр л газраа бүрэн бүтэн хэвээр байж байна. Би ямар учиртай болсныг өнөө өглөө гадарлаж мэдлээ. Тийм дээ! Эднүүс чинь надаас зугтааж зуслан руу явцгааж байх нь байна шүү дээ! Базаахгүй үг хэлсэнд уучлаарай, сайхан үг хэлэх сөхөө надад алга... учир юун гэвэл Петербургт байгаа бүхэн цөм зуслан руугаа нүүх нь нүүгээд, шилжих нь шилжиж байна. Тийм учраас зөөврийн тэрэгчин хөлсөлсөн гадна байдлаараа төвшин төлөв хүндтэй эрхмүүд миний нүдэнд төдхөн өдөр тутмынхаа алба ажлын сүүлээр хөдөө тийшээ гэр орон руугаа яаран яваа эрхэм хүндтэй өрхийн тэргүүлэгч болон үзэгдэж байв. Учир нь гэвэл гадаа яваа хүн болгон одоо онхи өөр байдалтай болцгоож, «Эрхмүүд ээ, бид үүгээр түр зуур л явцгааж байгаа юм, хоёрхон цагийн дараа гэхэд биднүүс зуслан руу явна» гэж тааралдсан хүн болгонд бараг л хэлчих шахаж явна уу гэлтэй харагдана. Эхлээд цаас шиг нарийхан цагаан хуруунууд цонхыг тогшин дотроос нь онгойлгож, хөөрхөн охины толгой цухуйгаад ваартай цэцэг наймаалж яваа жаал хүүг дуудаж байгааг хармагцаа төдхөн, бүр дав даруйхан эдгээр цэцгийг зүгээр л худалдан авч, нэг үгээр хэлбэл хотын бүгчим өрөө тасалгаандаа хаврын амьсгаа, цэцгийн үнэрийг оруулах гэсэндээ бус тун удахгүй цөм зусландаа гарахдаа цэцгээ цуг аваад явах гэж байна даа гэж бодогдлоо. Би өөрийнхөө өвөрмөц шинэ нээлтэд ихээхэн амжилт олж, хэн ямар зусланд суудгийг гаднаас нь хараад л алдахгүй тодорхойлж чаддаг болсныг хэлээд яах вэ. Чулуун юм уу Эмийн сангийн арал, эсвэл Петергофын зам гудас суух оршин суугчид мэдээжийн дэгжин байдал, зуны ганган костюм, хот руу ирэхдээ хөлөглөдөг сайхан сүйх тэргээрээ содон байв. Парголов юм уу арай цаахна байгсад анх харахад ухаалаг төв төвшин байдлаараа «сүрдүүлж» Загалмайтны арлынхан санаа амар хөгжилтэйгөөрөө ялгарна. Элдэв дээдийн эд агуурс, ширээ, сандал, турк ба турк биш хийцийн буйдан гэх мэтийн эсэн бусын тавилгыг уул овоо шиг ачиж, энэ бүхний дээр нь танхийсан тогооч авгай залранхан суугаад эзэн баяныхаа эд хогшлыг нүдний цөцгий мэт харж хандаж явдаг хөсгийн дэргэд жолоо бариад залхуутайяа алхах ачаа тээврийн урт цуваа тааралдсан ч, айл гэрийн эд бараа их гэгчээр ачаад Нева юм уу, Фонтанкийг уруудан Хар гол юм уу, Арлуудыг хүртэл гулсан явааг харсан ч урт хөсөг, завь тэргүүтэн цөм миний нүдэнд арав хорь, тавь, зуу дахин олшрон үзэгдэж, цөм хөл хөөрцөг болон хөдөлцгөөж, цөм бүхэл бүтэн жингийн цуваа болон зуслан руу нүүх ажээ. Ер Петербург хот тэр аяараа элчилгүй цөл болон хувирч магадгүй санагдсанд явсаар байгаад надад ч гэсэн ичгэвтэр, гомдмоор, уйлмаар болов. Миний хувьд гэвэл үнэндээ хаашаа ч явах хэрэгцээгүй, зусланд гарах албагүй байв. Би хөсөг болгонтой цуг явсан ч болох, зөөврийн тэрэгчин хөлсөлсөн гадна байдлаараа эрхэмсэг ноёд болгонтой хамт явсан ч болох байлаа. Гэвч нэг нь ч, бүр хэн ч намайг урьж дуудсан нь үгүй, намайг мартчихав уу гэмээр, би тэдний хувьд үнэхээр харь этгээд байх нь ээ! гэмээр байлаа.

	Би удтал зөндөө хол явж, өдрийн заншлаараа хаана яваагаа бүр мартаж орхиод нэг мэдэх нь ээ хотын хаалган дээр ирчихсэн байв. Агшин зуурт бие сэргэж, замын хаалт дээгүүр алхаж гараад тариан талбай, нуга дундуур явахдаа биеийн алжаал тайлагдсан хэр нь сэтгэл санаанаас минь ямархан нэгэн дарамт ангижран салж байгааг хамаг бие махбодоороо мэдэрлээ. Хажуугаар өнгөрөгсөд цөмөөрөө намайг тун ч элэгсэг ширтэцгээн, бараг л мэхэлзэн хүндэтгэх шахна. Тэдгээр нь цөмөөрөө нэг юманд баярлаж, толгой тоолон ороомол навчин тамхи баагиулна. Би ч гэсэн урьд өмнө үзэгдээгүйгээр баярлачихсан явав. Хотын давчууд бүтэж үхэхдээ тулаад өвчтэй шахуу болсон би байгаль орчинд маш хүчтэй татагдаж бүр Итали оронд хүрээд оччихсон мэт боллоо.

	Ер нь манай Петербургийн байгаль ч гэсэн урин хавар болоход хамаг чадал, тэнгэрээс заяасан бүх хүчээ дэлгэн тавиад мод нахиалж, цэцэг алаглан эрээн мяраанаар... дүүрээд ирэхийн цагт нэг л тийм гэхийн тэмдэггүй уярам сайхан болдог ажээ. Зарим үед өрөвдмөөр,зарим үед хачин энэлэн хайрламаар харагдаж заримдаа бид ер анзааралгүй өнгөрдөг нөгөөх бие муутай эцэнгэр бүсгүйг өөрийн эрхгүй санагдуулж, гэтэл тэр бүсгүй маань хоромхон зуурт гэв гэнэт тийм гэхийн тэмдэггүй өөрчлөгдөн бишрэм сайхан болоход мэл гайхаж барьц алдсан та ямар гээч хүчин тийм гунигтайяа бодлогошрон байсан нүдийг ингэж очтуулан бадруулав аа? Тийм цонхийж хонхойсон хацар яагаад ингэж ягааран улайв аа? Тийм эмзэгхэн царай яагаад ингэж галтай цогтой болов оо? Цээж нь юунаас болоод ингэж оволзон хөдөлнө вэ? Юунаас болоод хөөрхий бүсгүйн нүүр ингэж гэнэт золбоожин сэргэж, царай ороод ингэж сайхан инээмсэглэн, ингэж яралзтал, оч дөл бадрам чанга инээх болов оо? гэж өөрөөсөө өөрийн мэдэлгүй асуух байх. Та эргэн тойрноо харж, хэн нэгнийг эрснээ төдхөн учрыг нь олох болно... Гэвч хоромхон зуурын хугацаа өнгөрч, магадгүй маргааш нь гэхэд та нөгөөх бодлогошрон алмайрсан харцтайгаа дахиад л тулгарч, урьдын адил нөгөөх цонхигор царай, хүлцэнгүй бүрэг хөдөлгөөн, тэр ч байтугай түр зуур сэргэн баяссанаасаа аймаар уйтгарлаж унтууцан байгаагийн ул мөрийг олж үзэх болно... Тийнхүү эгшин зуурын сайхан, ийм хурдан, ийм эргэлт буцалтгүй бөхөж, өмнө тань тийм хуурмаг хоосон гялсхийгээд өнгөрсөнд харуусан, түүгээр ч барахгүй түүнийг хайрлаж амжих ч цаг байсангүйд харамсах биз ээ...

	Гэхдээ юутай ч атугай миний шөнө нь өдрөөсөө дээр байсан юм шүү! Тэр ийм учиртай байж билээ.

	Би их орой болсон хойно хот руугаа эргэж ирэв. Намайг байрандаа хүрч явахад оройн арван цагийн харанга дуугарав..Миний явах зам нь өдий үед амьд амьтан ер тааралддаггүй сувгийн эрэг дагуу өнгөрдөг байв. Чухмыг хэлбэл би хотын хамгийн алслагдсан хэсэгт суудаг юм. Дуу аяланхан алхаж явсны минь учир гэвэл баяртай үедээ баяр баясгалангаа хуваалцчихмаар хүнгүй, зон нөхөд ч үгүй, сайн санаат танил ч үгүй аливаа жаргалтай хүний нэгэн адил би заавал нэг юм аман дотроо аялан гүнгэнэдэг заншилтай билээ. Тэгтэл гэнэт санаанд оромгүй сонин учрал над лугаа тохиолдох нь тэр.

	Замаас минь зайдуухан нэгэн эмэгтэй хүн сувгийн хашлага түшээд зогсож байв. Тэр нь сараалж тохойлдоод сувгийн булингарт усыг машид анхааран ширтэн байх шиг харагдлаа. Хүүхэн хөөрхөн шар бүрх малгай, инээдэмтэйхэн хар уужтай байв. «Энэ ч лав хар үстэй бүсгүй байж таарна даа» гэж би бодов. Хүүхэн миний хөлийн чимээг сонсоогүй бололтой бөгөөд намайг амьсгаа даран зүрх хүчтэй дэлсэн хажуугаар нь өнгөрөхөд хөдөлсөн ч үгүй. Би «Хачин юм аа! Нэг юмыг л жигтэйхэн их бодож дээ» гэж бодмогцоо гэнэт би шаасан гадас шиг зогсчихлоо. Мэгшин уйлах дуун надад бүдэгхэн сонсогдов. Тийм ээ! Миний сонссон үнэн болов. Бүсгүй уйлж, төдхөн улмаар эхэр татаж эхлэв. Тэнгэр минь! Миний дотор палхийгээд явчихлаа. Би эмэгтэйчүүдэд хандахдаа хэчнээн хулчгар ч тухайн энэ үед ер зүгээр өнгөрч эс болов!.. Би эргэж, түүн рүү алхсанаа «Эрхэм хатагтай!» гэж хэлэн завдав. Ер энэ үг оросын язгууртан дээдсийн тухай өгүүлсэн бүх номд мянга түмэн удаа гардгийг мэддэггүй сэн бол гарцаагүй хэлэх л байлаа. Гагцхүү энэ бодол л намайг зогсоов. Тэгээд намайг хэлэх үгээ олж ядаж байх зуур сайх бүсгүй сэхээ авч ийш тийш харснаа сандран гэлмэгдээд эргийн зам даган дэргэдүүр минь шалавхан өнгөрөв. Би даруйхан араас нь дагавал бүсгүй миний санааг гадарлаад эргийн замыг орхиж, гудамж хөндлөн гараад явган замд оров. Би гудамж хөндлөн гарч зүрхэлсэнгүй. Зүрх минь хүнд баригдсан шувуухайнх шиг дэлсэж байв. Тэгтэл нэг учрал надад тус болов.

	Явган замын наад биед, үл таних эмэгтэйгээс минь холгүйхэн, харах байдалд ахимаг насны боловч намбатай алхаатай гэж хэлмээргүй, фрак хувцастай нэгэн эрхэм үзэгдэв. Тэр бээр гуйвалзан, хана түшин болгоомжлон явж байв. Бүсгүй ч айж ичин яарч, ер нь л харанхуй шөнө хэн нэгэн хүнээр гэртээ хүргүүлэх дургүй бүсгүйчүүд лүгээ адил цагийн зүү шиг хурдлан явах бөгөөд хэрвээ миний аз болж тэр найган яваа эрхэм байдаг мэхээ гаргахад хүргээгүй сэн бол бүсгүйг хэрхэвч гүйцэн очихгүй байсан нь мэдээж. Нөгөө хүн гэв гэнэт хэнд ч юү ч хэлэлгүй ухасхийн хөдөлж, үл таних эмэгтэйн минь хойноос байдгаараа хурдлах нь тэр. Эмэгтэй салхи мэт түргэн явсан ч гуйвалзагч эр төдхөн гүйцэн очсонд бүсгүй дуун алдав. Тэгээд л... тэр удаад нэгэн аятайхан гишүүрхэг мод миний баруун гарт өртсөнд нь би хувь заяандаа баярладаг юм. Би хоромхон зуур явган замын цаад биед гарч, урилгагүй эрхэм ч юу болж буйг эгшин зуурт ухаж, байдал буруугаар эргэлээ гэдгийг ойлгоод юм дуугарсангүй арагш хоцорч, гагцхүү биднийг бүр холдсон хойно надад тэрсэлж айхавтар хэдэн үгийг араас минь хашхирч билээ. Түүний үг бидэнд дөнгөн данган дуулдсан юм.

	Би үл таних эмэгтэйдээ хандаж,

	— Аль вэ та гараа өгөөдөх. Энэ хүн дахиж бидэн рүү халдаж зүрхлэхгүй байх гэж хэлэв.

	Бүсгүй айж сандарснаас чичирсэн хэвээр байгаа гараа дуугүйхэн өгөв. Ай урилгагүй эрхэм минь! би тэрхэн агшинд чамд юутай их баярлав аа! Би бүсгүйг халтихан хараад авбал хөөрхөн бор хүүхэн байсан нь би зөв таажээ. Хар сормуусны нь үзүүрт нулимс бөнжгөнөсөөр байгаа нь саяхан айснаасаа юм уу уй гашуунаас юм уу бүү мэд. Гэхдээ уруулд нь инээвхийлэл тодхон үзэгдэв. Бүсгүй ч өөрцгүй миний өөдөөс сэмхэн хараад авмагцаа ялимгүй уйлж газар шагайв.

	— Хэлээгүй юү, та намайг сая яах гэж хөөв дөө? Би дэргэд чинь байсан бол яах ч үгүй байлаа шүү дээ...

	— Би харин таныг мэдсэнгүй л дээ. Би таныг бас л... гэж бодлоо л доо.

	— Одоо ч гэсэн та намайг мэдэж байна гэж үү?

	— Бага зэрэг. Жишээ нь та юунаас болж чичрээд байна?

	Энэ чинь ухаантай бүсгүй байна шүү, энэ нь ч ийм сайхан хүндээ зохиж байна гэж баярлан,

	— Өө, та шууд л таачихлаа! Та ямар хүнтэй учирснаа хармагцаа л таачихлаа гэм. Үнэхээр би хүүхнүүдээс зовдог юм, сая та тэр хүнээс айснаас чинь дутуугүй сандарч байгаагаа нуух юм алга... Би одоо нэг л айгаад байна. Яг л зүүдэлж байгаа юм шиг байна, би бүр зүүд нойртоо хэзээ нэгэн цагт ямар нэгэн хүүхэнтэй ярилцаж үзсэнгүй гэвэл,

	— Юу? Нээрэн үү? гэж асуув.

	— Тийм гэм дээ, хэрвээ миний гар чичирч байгаа бол таны гар шиг ийм хөөрхөн жижигхэн гарт хэзээ ч атгуулж үзээгүйгээсээ болж байгаа юм. Би хүүхнүүдээс бүрмөсөн төсөөрсөн хүн. Өөрөөр хэлбэл би хүүхнүүдэд дасаж байсан удаа ер байхгүй. Би чинь ганцаараа... Би бүр хүүхнүүдтэй яаж ярилцахыг ч мэдэхгүй. Одоо ч гэсэн мэдэхгүй байна, танд ямар нэгэн тэнэг юм хэлчхээгүй байгаа даа? Та шулуухан хэлээрэй. Муу юм санадаггүй... хүн шүү гэдгээ танд эртнээс хэлье...

	— Үгүй дээ, зүгээр, зүгээр, харин чиг тийм биш байна. Хэрвээ та намайг юм битгий сана гэж шаардаж байгаа бол ийм аймхай байгаа чинь хүүхнүүдэд аятайхан санагддаг юм шүү гэдгийг танд хэлье. Бас та цааш нь их юм мэдье гэж байгаа бол энэ чинь бас л надад аятайхан санагдаж байна, тэгээд ч би таныг гэртээ хүрэн хүртлээ хөөж туухаа больё.

	Би баярласандаа бахардах шахан байж,

	— Та намайг одоохон айж хулчийдаггүй болгочих нь байна, тэгвэл миний хамаг арга ухаан алга болно доо! гэсэн чинь,

	— Арга ухаан ий? Юун арга ухаан гэж, ямар хамаатай юм бэ? Энэ чинь л харин муу байна даа.

	— Миний буруу, одоо болилоо, санамсаргүй хэлчихлээ. Гэтэл та ийм үед... юү яахыг хүсэхгүй байлгая гэж бодож байгаа хэрэг үү? 

	 — Аятайхан санагдахыг уу?

	— За тийм дээ. Тэнгэр бурхныг бодож сайхан санаалж үзээрэй. Намайг хэн болохыг та бод л доо! Би чинь хорин зургаа хүрчихсэн хүн, гэтэл би хэзээ ч хэнтэй ч учирч байсангүй. Тийм болохоороо би яаж юмны эв хавыг олж гоёор ярих юм бэ? Бүх юм дэлгэгдээд ирэхийн цагт танд л ашигтай болох вий... Дотроос сэтгэл минь хатгаад байхад би дуугүй байж чаддаггүй юм. За одоо яасан ч яах вэ... Би хэзээ ч эмэгтэй хүнтэй учирч яваагүй хүн шүү дээ! Бүр хэзээ ч шүү! Таних мэдэх юм ер алга! Гагцхүү өдөр болгон одоо л нэг ямар нэгэн хүнтэй учирдаг бол уу гэж мөрөөддөг юм. Ийм янзаар хэчнээн удаа дурласныг минь та мэддэг ч болоосой!...

	— Яаж тэр вэ, хэнд тэр вэ?

	— Хэнд ч биш ээ, зүүдэнд ордог тэр хүнд, хүслийнхээ дээдэд дурладаг. Би санаандаа дурлалын паянгуудыг хэд хэдээр нь зохиож байдаг юм. Аяа, та намайг мэдэхгүй л дээ! Гэхдээ хаанаас ор тас хоосон байх вэ, хоёр гурвын зэрэг хүүхэнтэй учрах нь учирсан, гэхдээ тэднийг хүүхнүүд гээд байх юм юү байх вэ? Гэр сахисан авгай нар болохоор юу яах ч... Гэвч би танд гадаа гудамжинд ямар нэгэн дээд зиндааны хүүхэнтэй, мэдээжийн хэрэг ганцаараа явсан үед нь ам нээж юм ярилцъя гэж хэд хэдэн удаа бодсоноо хэлж таны инээдийг хүргэе л дээ. Мэдээж, айж хүндэтгэн байж, галтай цогтой ярих, ганцаараа дуусах нь байна шүү дээ, та намайг битгий хөөгөөч дээ, ямар ч хүүхнийг олж танилцах арга ухаан надад байхгүй гэж хэлэх, над шиг золгүй хүний аймхай гуйлтыг няцаах нь эмэгтэй хүний хийдэг зүйл биш гэж бат ойлгуулахыг бодсон хэрэг. Тэгээд эцсийн эцэст миний хүсээд байгаа бүхэн нь намайг өрөвдсөн ах дүү ёсны ганц хоёр үг надад хэлээсэй гэж, анхнаасаа эхлэн намайг үлдэж хөөлгүй, миний үгэнд итгэж, миний хэлэхийг сонсож, шоолох юм байвал намайг шоолж, надад горьдлого төрүүлэн, ганц хоёр ердөө ганц хоёрхон үг хэлэх л байна, тэгээд дараа нь тэр хүүхэн бид хоёр хэзээ ч уулзахгүй байх нь ээ болно!... Та дооглож байх шив... Хамаа алга, би үүний төлөө л ярьж байгаа юм чинь...

	— Та битгий бухимд. Та өөрөө өөртөө дайсан болж байдагт миний инээд хүрч байна, хэрвээ та жаахан зориглосон бол гадаа гудамжинд ч болов нэг юм бүтээж магадгүй байсан байх. Хээгүй тусмаа л сайн шүү дээ... Нэг ч сайн санаатай эмэгтэй хүн, ухаан муутай биш юм уу ялангуяа тэрхэн үед ямар нэг юманд уурлаж байгаа биш л бол таны наад хулчганаж хүсээд байгаа ганц хоёр үгийг тань хэлэхгүй өнгөрнө гэж байхгүй дээ... Миний хувьд гэвэл үү! Таныг солиотой амьтан байна гэж бодож болох л байлаа. Би өөрөөрөө жишлээ шүү дээ. Энэ дэлхий дээр хүн зон яаж шүү аж төрж байгааг би өөрөө сайн мэдэх юм чинь.

	 — Ай, танд баярлалаа гэж би дуун алдаад, — Та одоо надад ямар их ачтай юм хийснээ мэдэхгүй байна! гэсэнд,

	— Зүгээр, зүгээр! Та яагаад намайг... юү яаж болох, ер таарахуйц... анхаарч үерхэж..., нэг үгээр хэлбэл таны хэлээд байгаа гэр сахидаг биш хүүхэн гэж мэдсэнээ хэлээч. Та яагаад над руу хүрч ирэхээр шийдсэн бэ? гэж асуув.

	— Яагаад гэнэ үү? Яагаад гэнэ үү? Та чинь ганцаархнаа явсан, тэр хүн дэндүү хамаагүй байсан, одоо чинь шөнө байна. Ер нь хэн ч гэсэн ингэх ёстой биз дээ...

	— Үгүй ээ, үгүй түүнээс өмнө, замын цаад талд байхдаа. Та чинь над руу хүрч ирэх гээ биз дээ?

	— Замын цаад биед үү? Би үнэхээр юү гэж хариулахаа мэдэхгүй айгаад байна.. Би өнөөдөр их сайхан байгаа хүн шүү. Би дуу аялаад л яваад байлаа. Хотын зах хүрсэн. Надад ер урьд өмнө ийм сайхан мөч тохиолдож байсангүй. Та... магадгүй, надад... гэж санагдсан байж болно. За уучлаарай намайг, би танд сануулъя. Та уйлж байх шиг санагдсан, тэгээд би... би... түүнийг тань сонсож байж чадсангүй... дотор бачуураад л... Ай тэнгэр минь! Би ер таныг хүсэж болох юм байгаа биз дээ? Таныг ах дүүгийн ёсоор өрөвдөх нь нүгэл биш юм байгаа биз дээ?... Уучлаарай, би өрөвдөх... гэж хэлчихлээ. Ер нэг үгээр хэлбэл, тань руу хүрч очъё гэж өөрийн эрхгүй бодогдсон нь таныг гомдоохгүй юм байгаа биз дээ?..

	Бүсгүй газар шагайж гарыг минь атгаад,

	— Болигтун, боллоо, битгий... ингэж яригтун. Энэ тухай үг өдсөнөөрөө би өөрөө буруутай. Гэхдээ би таныг зөв таньсандаа баяртай байна... За би ингээд гэртээ ирчихлээ. Би ийшээ, энэ нарийхан гудамж руу эргээд л орчихно. Ердөө хэдхэн алхаад л... Баяртай, танд баярлалаа... гэхэд нь,

	— Тэгэхлээр бид хоёр дахин хэзээ ч уулзахгүй юм гэж үү дээ, тийм үү, үгүй юү?... Ингээд л дуусах юм гэж үү дээ? гэв.

	Бүсгүй инээж,

	— Хэлээгүй юү гэж хэлээд, — Та эхлээд ердөө л ганц хоёрхон үг сонсох сон гэлээ, гэтэл одоо болохоор... Гэхдээ би танд юү ч хэлэхгүй... Магадгүй, уулзаж ч болох юм... гэхээр нь,

	— Би маргаашаас ийшээ ирнэ. Аяа, намайг уучлаарай, би бүр шаардах нь байна... гэж би хэллээ.

	— Та ер нь тэвчээргүй хүн байна шүү... бараг л шаардаж байх шив... гэнгүүт нь би үг дундуур нь орж,

	— Байзнаарай, байзнаарай! Би танд дахиад иймэрхүү... юм хэлбэл уучлаарай! За ийм байна аа, би маргааш ийшээ ирэхгүй байж чадахгүй нь. Би мөрөөдөгч хүн. Миний бодит амьдрал гэвэл базаах юм алга, одоогийнх шиг ийм цаг мөчийг тун ховор тохиох зүйл гэж үзэж байгаа болохоор ийм цаг мөчийг мөрөөдөн, дотроо байн байн санахаас өөр арга алга. Би таны талаар бүтэн шөнө, бүтэн долоо хоног, бүтэн жил тойрон мөрөөдөх болно. Би маргааш заавал ийшээ, чухамхүү ийшээ, энэ газраа, энэ цагаар ирнэ, тэгээд өчигдрийнхийгөө санаж дурсан жаргах болно. Энэ газар надад дотно болчихлоо шүү дээ. Надад ийм газар Петербургт хоёр гурав бий шүү. Тэр ч байтугай би нэг удаа тань шиг... дуртгалаасаа болоод уйлсан гээч. Та ч гэсэн арваад минутын өмнө дуртгалаасаа болоод уйлж байсан ч юм билүү, хэн мэдэх вэ... За уучлаарай намайг, би дахиад хадуурчихлаа. Та хэзээ нэгэн цагт энд онцгой жаргалтай байсан ч байж болох юм...

	— За яах вэ, би маргааш, мөн өөрцгүй арван цагт ийшээ ирж таарах нь байна. Би таныг хориглож чадахаа больчих шиг боллоо бололтой... Би ийшээ ирэх ёстой болоод тэр шүү. Түүнээс биш та намайг цаг болзож байна гэж бодовзой. Ийшээ ирэх хэрэг надад байгаа гэдгийг би танд одоогоос хэлж байна. Ингээд... Та ирдэг юмаа гэхэд болохгүй юм алга гэдгийг би танд шууд хэлж байна. Нэгдүгээрт, өнөөдрийнх шиг дахиад эвгүй юм тааралдах ч юм билүү, гэхдээ тэр яах вэ... Нэг үгээр хэлбэл би тантай зүгээр л уулзаж, ганц хоёр үг хэлмээр байна санж. Харин та одоо намайг буруушаагаагүй биз? Намайг ийм амархан болзоо тогтоож байна гэж битгий бодоорой... Хэрвээ... юү яагаагүй сэн бол би болзохгүй байсан. За энэ явдал миний нууц болог! Харин нэг болзол... гэнгүүт нь би баярлан хашхичих шахмаар,

	— Болзол гэнэ ээ! Яригтун, хэлэгтүн, цөмийг нь урьдчилан хэлэгтүн. Би цөмийг зөвшөөрнө, яасан ч бэлэн байна.

	Би өөрөө өөрийгөө мэднэ, аяыг чинь дагаж, дээдэлж хүндэтгэнэ... Та намайг мэдэж... гэсэн чинь бүсгүй инээн байж,

	— Чухамхүү би таныг мэддэг болоод л маргааш ир гэж урьж байна. Би таныг бүр мэдэж байна. Харин та нэг болзолтой ирнэ гэж мэдээрэй. Нэгдүгээрт (гагцхүү миний хүссэнийг  биелүүлж үзээрэй, нуух хаахгүй шулуухан хэлж байгааг минь харж байгаа биз дээ), надад уурлачхаж болохгүй шүү...

	Ингэж болохгүй гэдгийг танд захья. Би үерхэж нөхөрлөхөд бэлэн байна, гарыг минь та барь... Харин дурлачхаж л болохгүй шүү гэдгийг танаас хүсье! гэж хэлэв.

	— Танд андгайлъя гэж би түүний гарыг шүүрэн авч дуу алдвал,

	— Болигтун гэм, битгий ам тангараг тавь, би таныг дарь шиг дүрсхийж мэдэх хүн гэдгийг мэдэж байгаа хойно.

	Ингэж хэлж байгааг минь битгий буруушаагаарай. Та... мэддэг ч болоосой, надад ч гэсэн өөрцгүй ганц хоёр үг солих, заавар сургамжийг нь авах нэг ч хүн байхгүй. Заавар сургаалаа хайрлах хүнийг гудамжнаас эрэхгүй байх л даа, харин та бол өөр хэрэг. Би бүр тантай хорин жил үерхсэн юм шиг л таныг мэдэж байна... Тийм үү, үгүй юү, та зангаа хувиргахгүй биз?... гэхэд нь

	— Та харж л байгаарай... ганцхан би өдөр шөнийн бор хоногийг яаж өнгөрөөхөө мэдэхгүй байна гэж хариулав.

	— Бөхөөр унтаарай. Амгалан нойрсоорой. Бас би танд нэгэнт ингэж хэлснийг санаарай. Харин та саяхан их сайхан дуу алдлаа. Ах дүүгийн ёсоор боловч өрөвдөх болгоныг дээш тавиад байх хэрэг байна уу даа! Та энэ үгээ тун ч сайхан хэлснээ та мэдэж байна уу, тэр даруйд л танд итгэх бодол зурсхийгээд орж ирсэн шүү...

	— Тэнгэр минь, ямар юманд тэр вэ? Юунд тэр вэ?

	— Маргааш болтол баяртай. Саяын юм одоохондоо нууц байг. Тэгэх тусмаа танд сайн. Хөндлөнгөөс харахад дурлалын паян шиг байвал байг. Маргааш л би танд хэлчхэж ч магадгүй, магадгүй бас... Би тантай урьдаар ярина аа гайгүй, бид хоёр сайн танилцана...

	— Аяа, би танд маргааш л өөрийнхөө тухай цөмийг ярина! Үгүй тэгээд юу болж байна аа? Би яг л гайхалтай юмтай л учирсан шиг байна... Бурхан минь, би хаана байна аа? За, та бусад хүүхэн шиг уурлаж загнаад, бүр анхнаасаа хөөгөөд явуулчхаагүйдээ сэтгэл дундуур байна гэж үү дээ, тийм үү? Хоёрхон минутад шүү, та намайг насны жаргалтай минь золгуулчихлаа. Тийм шүү! Жаргалтай болгочихлоо. Юмыг яаж мэдэх вэ, та намайг өөртэйгөө эвлэрүүлж, миний эргэлзээг тайлж өгсөн ч байж болно... Магадгүй, ийм цаг мөч тохиолдоод ч байгаа юм билүү... За, би танд маргааш цөмийг ярина, та цөмийг мэдэж авна, цөмийг...

	— Сайн байна, хүлээж авлаа, та ч... юү яаж эхлэх...

	— Тэр үнээн.

	— Баяртай!

	— Байртай!

	Тийнхүү бид хоёр саллаа. Би шөнөжин гадуур явлаа. Би гэртээ буцаж ирж зүрхэлсэнгүй. Би мөн ч жаргалтай байлаа... Маргааш болтол гэсэн байхаа аа!

	 


ХОЁРДОХ ШӨНӨ

	 

	— За, мэнд байцгааж байх шив дээ? гэж тэр хоёр гарыг минь атган инээж хэлэхэд нь,

	— Би энд ирээд хоёр цаг болж байна. Та намайг бүтэн өдөржин ямар янзтай байсныг мэдэхгүй л дээ! гэвэл,

	— Мэднэ, мэднэ... гэвч ажил төрлөө бодъё! Яах гэж ирснийг минь мэдэж байна уу? Өчигдрийнх шиг дэмий юм ярихгүй шүү. За ийм байна, биднүүс хойшдоо ухаалаг байх хэрэгтэй. Би энэ бүхний талаар өчигдөр зөндөө бодлоо гэв. 

	— Ямар юманд, ямар юманд ухаалаг байя гэж? Миний зүгээс бол бэлэн байна. Гэхдээ одоогийнх шигээс илүү ухаалаг юм надтай ер учирч байсангүй.

	— Үнэхээр үү? Нэгдүгээрт, миний гарыг ингэтлээ битгий атгаач гэж танаас гуйх байна. Хоёрдугаарт, би өнөөдөр таны талаар удтал элдвийг бодсон гэдгээ танд мэдэгдье.

	— За, тэгээд юу болж төгсөв өө?

	— Юу болж төгсөв гэвэл үү? Бүх юмыг шинээр эхлэх хэрэгтэй юм байна гэдгээр төгссөн, яагаад гэвэл, би таныг огт мэдэхгүй байж байна, өчигдөр орой би хүүхэд шиг, охин шиг загнажээ гэдэг дүгнэлтийг өнөөдөр хийлээ. Энэ бүхний буруутан нь миний цайлган сэтгэл мөн, өөрөөр хэлбэл хүн өөрийнхөө хийсэн юмны учрыг тунгаахдаа заавал биеэ магтдаг шиг би бас л тэгж төгсгөсөн байна. Тийм учраас би алдаагаа залруулахын тул таны талаар нэгд нэгэнгүй хамгийн дэлгэрэнгүй мэдэж авъя гэж шийдлээ. Гэтэл таны талаар нэгд нэгэнгүй дуулгачих хүн ер байхгүй болохоор та л өөрөө надад цөмийг ярьж, хамаг нарийн ширийн юмаа ярих ёстой болж байна. За тэгэхлээр та ер хэн гээч байна вэ? Бушуулаарай, эхлээрэй гэм, өөрийнхөө үүх түүхийг яриарай.

	Би айхлаараа,

	— Түүх ий! гэж хашхиран алдаад, — Түүх гэнэ үү! Намайг өөрийн түүхтэй хүн гэж хэн танд хэлэв ээ? Надад түүх байхгүй гэхэд минь,

	— Түүх байхгүй юм бол та яаж аж төрж яваа хүн бэ? гэж бүсгүй үгийг минь тас цохив.

	— Ерөөсөө ямар ч түүх байхгүй! Манайхны хэлдгээр өөрөө өөрийгөө болгоод л яваа хүн гэх үү дээ, гав ганцаараа, ганцаараа, ганц биеэрээ яваа хүн, та ганцаараа гэдэг юу болохыг ойлгож байна уу?

	— Юу ганцаараа гэж? Та хэзээ ч хэнтэй ч учирч байгаагүй гэж үү?

	— Тийм ч биш л дээ, учрах нь учирсан, гэлээ ч гэсэн ганцаараа хүн.

	— Тэгвэл та хэнтэй ч юм ярьдаггүй хүн гэж үү дээ?

	— Чухмыг хэлбэл хэнтэй ч ярьдаггүй.

	— Тэгвэл та ер хэн гээч байна аа, гаргаж яриарай! Байзнаарай, та лав над шиг нэг эмээтэй хүн байх аа даа гэж би таалаа. Манай эмээ хараа муутай, тэгээд л намайг насаар минь хааш нь ч гаргахгүй байгаа юм, тийм болохоор би юм ярихаас бараг бүрмөсөн төсөөрчихжээ. Харин хоёр жил хяраатайн өмнө намайг зүггүйтэхэд барьж байж чадахгүй нь гэж үзээд намайг дуудаж, даашинзыг минь сүлбээрээр өөрийнхөө даашинзтай холбож орхисон юм. Түүнээс хойш бид хоёр өдөржин цуг сууж байна. Эмээ юм хардаггүй ч гэсэн оймс нэхээд, би дэргэд нь сууж оёх юм уу ном уншиж өгдөг. Ийм хачин байдалтай байгаа даа, ингэж холбоотой болоод хоёр жилийн нүүр үзэж байна...

	— Аяа, тэнгэр бурхан, яасан хувьгүй хэрэг вэ! Тэгвэл надад тийм эмээ байхгүй шүү.

	— Байхгүй юм бол та яаж гэрийн мухар сахиад байж болдог юм бэ?

	— Хүлээгээрэй, та намайг хэн болохыг мэдье гэж байна уу?

	— Харин тийм гэм дээ! Тийм гэм!

	— Бүр уг үндсээр нь үү?

	— Бүр уг ёзоороор нь!

	— Би бол этгээд хүн.

	— Этгээд, этгээд! Ямар этгээд гэж? гэж бүсгүй бүтэн жил инээгээгүй байсан юм шиг хөхөрч чангаар асуугаад, — Ер нь тантай байхад их зугаатай юм! Тэрийг хараа, энд нэг сандал байгаа, сууцгаая! Үүгээр хэн ч явдаггүй юм, бидний яриаг сонсох амьтан байхгүй, за тэгээд өөрийнхөө түүхийг ярьж гарна даа! Яагаад гэвэл та намайг аргалж чадахгүй шүү, танд түүх бий, харин та нуугаад байна. Нэгдүгээрт, наад этгээд хүн гэсэн чинь юу гэсэн үг вэ? гэхэд нь би ч гэсэн түүний хүүхэд шиг инээхийг нь даган инээд алдаад,

	— Этгээд хүн үү? Этгээд гэдэг бол сонин хүн, тун инээдэмтэй хүн гэсэн үг! Тийм зантай байхгүй юү. Байз та ер нь мөрөөдөгч гэж хэнийг хэлдгийг мэдэх үү? гэж асуув.

	— Мөрөөдөгч! Байзнаарай, яагаад мэдэхгүй болж байна? Би өөрөө мөрөөдөгч юм чинь! Заримдаа эмээгийн хажууд сууж байхад толгойд юу эс орж ирдэг гэж санана. За тэгээд мөрөөдөөд ирэхийн цагт эсэн бусын юм бодсоор байгаад бүр хятад хунтайжтай сууж үзнэ гээ... Зарим үед мөрөөдөх ч аятайхан шүү! За, бурхан бүү мэд! Ялангуяа бодох юмтай байвал тэр, бодох юм байхгүй бол юугаа мөрөөдөх вэ гэж бүсгүй энэ удаад нэлээд төв царайлан хэлэв.

	— Ёстой догь! Хэрвээ та хятад хуандийн хатан болж үзсэн юм бол намайг бүрэн төгс ойлгож таарна. За та сонсоорой... Гэтэл би таныг хэн гэдгийг хараахан мэдэхгүй байж байна шүү дээ!

	— Сая нэг юм уу? Мөн ч эрт санав аа!

	— Аяа, тэнгэр минь! Миний ой ухаанд орсонгүй л дээ, надад мөн ч сайхан байлаа шүү дээ..

	— Намайг Настенька гэдэг.

	— Настенька! Ердөө юү?

	— Ердөө л! Энэ танд чамлалттай байна гэж үү, та ер нь ханадаггүй хүн юм аа!

	— Чамлалттай гэнэ үү? Их байна, их байна, Настенька минь, маш их байна, та анх уулзаад л надад Настенька болчихсоноос хойш сайхан сэтгэлтэй бүсгүй юм!

	— Хэлээгүй юү! Цааш нь!

	— Ингэхэд Настенька минь, ямаршуу инээдэмтэй явдал байгааг та сонс л доо.

	Би түүний дэргэд сууж, сүрхий мугуйд байдал гаргаад, яг л бичсэн юм унших лугаа адилаар ярьж эхлэв.

	— Бий шүү. Настенька, та түүнийг мэдэхгүй бол, Петербургт нэлээд хачин газар бий. Тэр газарт бүх петербургийн хүмүүсийг гэрэлтүүлдэгтэй адил нар тусдаггүй, нэг л өөр, чухамхүү тэр газарт тусгайлан зориулагдсан гэмээр нар тусаж шал өмнөө, өвөрмөц гэрлээр гийгүүлдэг юм. Хонгор Настенька минь, тэр газарт бидний хажуу дэргэдүүр буцалж оргилж байдагтай адилгүй тас ондоо, манай сүрхийгээс сүрхий цаг үеийнх шиг биш үл мэдэгдэх алс холын оронд байдаг бол уу гэмээр амьдрал зууралдаж байдаг юм. Чухам энэ амьдрал нэг л жинхэнэ үлгэр домог, туйлын гойд дээгүүр байдлын холимог байхын зэрэгцээ (ай, Настенька минь!) сонирхолгүй бүдэг, тийм гэхийн тэмдэггүй бүдүүлэг биш юмаа гэхэд эгэл жирийн байдаг гэж ярихад минь,

	— Пээ! Бурхан тэнгэр минь! Ямар хачин оршил вэ! Би ер юу сонсох гээд байна даа? гэж асуув.

	— Настенька та сонсох болно (би ер таныг Настенька гэж хэлж ханашгүй нь шиг байна), тэр газарт хачин хүмүүс мөрөөдөгч нар суудгийг мэдэх болно. Мөрөөдөгч гэдэг бол дэлгэрэнгүй тодорхойлъё гэвэл хүн биш, ямар нэгэн саармаг амьтан мөн. Тэр нь ихэнхдээ хүн хүрэхийн аргагүй аль нэг мухарт шигдчихээд, тэндээ байхдаа бүр өдрийн гэгээ гэрлээс ч нуугдах мэт байдаг. За тэгээд орон гэртээ орчихдог юмаа гэхэд яг л эмгэн хумс шиг бат бэх наалдах юм уу адаглаад л энэ талаараа яст мэлхий хэмээн нэрлэгдэх бие гэр хоёр нь хамтдаа байдаг сонин амьтантай маш адилхан ажээ. Яахлаар тэр нь заавал ногоон будгаар будаастай байх, утаа тортог болсон, уйтгар хүргэм, хэмээс хэт тамхи үнэртсэн дөрвөн ханыхаа дунд байх тийм их дуртайг нь та юу гэж бодож байна. Тэр инээдэмтэй эрхмийг цөөн хэдэн танилынх нь нэгэн эргэж тойрохоор ирэхэд (түүнтэй уулзсан танилууд нь цөм нүүж шилжиж таардаг юм), өнөө инээдэмтэй эрхэм маань түүнийг тун хулчгар, дөнгөж саяхан дөрвөн ханыхаа тэнд гэмт хэрэг хийсэн юм уу, хуурамч мөнгө үйлдсэн юм уу эсвэл ямар нэгэн шүлгэнцрийг нэргүй захидал дагалдуулан сэтгүүлд явуулж, түүндээ үүнийг бичсэн найрагч нь нас барсан юмаа, тэгээд найз нь түүнийхээ шүлэгшүү юмыг нь хэвлүүлэхийг ариун үүргээ гэж үзэж байна гэж бичсэн мэт царайгаа хачин хувиргаж угтдаг нь юуных вэ? Настенька минь, та надад хэлээч, яахлаараа тэр хоёр хүний яриа хөөрөө нь авцалддаггүй юм бэ? Гэнэт орж ирсэн бодлогошронгуй найз нь өөр үед инээх хөгжих, эвтэйхэн үг хэлэх, хүүхнүүдийн талаар ярих, бусад  зугаатай юм ярих зэрэгт маш дуртай хэр нь инээж хөгжих ч үгүй, ямар нэг эвтэйхэн үг хэлэх ч үгүй байдаг нь юуных вэ? Бүр байгаад сая болтол танил байсан бололтой тэр найз нь анхныхаа ирэлтээр л (учир нь ийм байдалд хоёр дахь ирэлт гэж байхгүй, найз нь дахиад ирэхгүй болно) гэрийн эзний больчихсон царайг хараад тэгтлээ их хулчийж, овсгоотой мөртөө (овсгоотой байвал тэр шүү дээ) тэгтлээ их хөшчихдөг, гэрийн эзэн ч мөн өөрцгүй яриа хөөрөөг зүгшрүүлж сонирхолтой болгох гэж агуу их чармайлт гаргасан нь талаар болж, өөрийн зүгээс юм мэддэгээ харуулж, бас л хүүхнүүдийн талаар ярьж, ядахдаа номхон томоотойгоороо ч болов андууран орж ирээд хэрэг нь бишидсэн тэр хөөрхий амьтанд аятайхан санагдъя гэх нь ээ бүрмөсөн барьц алдаж балмагдчихдаг нь юуных вэ? Тэр байтугай тэр айлчин хэзээ ч байгаагүй маш чухал ажил үйлийг гэнэт санасан болж, буруудсандаа гэмшин залхуурахыг хичээж байгааг аль болохоор үзүүлэхийг хичээгч гэрийн эзний тас атгасан халуун гараас нь арай чамай гараа сугалж аваад малгайгаа шүүрэн авч шалавхан гарч оддог нь юуных вэ? Тэр айлчин найз нь хаалгаар гармагцаа, төдхөн энэ хачин хүнийхээр хэзээ ч ирэхгүй гэж өөрөө өөртөө ам өгдөг, гэтэл тэр хачин хүн үнэн хэрэг дээрээ тун сайхан, түүний зэрэгцээ ярилцаж байгаад орхисон саяын хүний царай нь хүүхдүүдийн гарт ёс бусаар орж үнгүүлж элдүүлээд, айж хэлмэгдэн, эсэн бусаар гомдоолгоод арайхийж нэг юм тэдний гараас мултарч сандал доорх харанхуйд орж бүхэл бүтэн цагаар чөлөөтэй суун үсээ өрвийлгөж, енгинэтэл санаа алдан, гомдоолгосон нүүрээ урд хоёр савраараа угаан арчиж, зөндөө удаан байгаль ба амьдралыг тэр ч байтугай өөрт нь зориулж өрөвч сэтгэлт хоолны нярав хүүхний эзнийхээ үдийн зоогоос хулгайлсан идэх юмыг хүртэл хорсолтойёо ширтэх зол хувьгүй муурын зулзага лугаа нүүр царайг нь хамгийн бүдэг бадгаар адилтган жишдэг ялимгүй муу зангаасаа хэрхэвч ангижирч чаддаггүй нь юуных вэ?

	Миний ярихыг алдалгүй ангайтал ширтэн гайхаж байсан Настенька:

	— Хүүшээ байз л даа, энэ бүхэн чинь юунаас болсон, чухамхүү та яахлаараа ийм инээдэмтэй асуултуудыг өөрөө тавьж байгаагийн учрыг огт мэдэхгүй байна. Харин миний лавтай мэдэж байгаа юм гэвэл энэ бүх адал явдал гарцаагүй тантай нэг бүрчлэн учирсан юм байна гэдэг л байна гэхэд нь би:

	— Яриа юу байх вэ гэж хамгийн төв царай гарган хариулбал,

	— Яриа юу байх вэ юм бол цааш нь яригтун. Наадах тань яаж дуусахыг мэдэх сэн гэж би маш их хүсэж байна хэмээн Настенька хариу хэлэв.

	— Настенька минь, ийм юмыг манай гол хүн өөрийн гэртээ хийсэн гэх буюу хамаг хэргийн эзэн нь өчүүхэн би биеэрээ мөн болох учраас намайг юу хийснийг мэдье гэж байна уу? Та намайг найзынхаа гэнэт ирснээс болоод яахлаараа ингэж мэгдэж сандарч бүтэн өдрөөр алга болов оо гэдгийг мэдье гэж байна уу? Миний өрөөний үүдийг онгойлгоход яахлаараа ихэд цочиж, ихэд улайсныг минь, яагаад зочныг тосож авч чадалгүй, өөрийнхөө зочломтгойн хүндийг даалгүй ийм ичгүүртэйгээр сүйрснийг минь мэдье гэж байна уу? гэсэн чинь Настенька.

	— Харин тийм гэм дээ! Үүнд л учир нь байна. Хүүшээ, та сайхан ярьдаг юм байна, гэвч яаж ийгээд ийм сайхнаар ярихгүй байж болохгүй юү? Гэтэл та яг л ном уншиж байгаа юм шиг урсгах юм гэж хариулав.

	Би инээдээ арай ядан барьж, ихэмсэг чанд дуугаар:

	— Настенька! Хонгор Настенька минь, би сайхан ярьж байгаагаа мэдэж байна, энэ миний буруу. Би ондоогоор ярьж чадахгүй. Би, одоо, хонгор Настенька минь, би одоо мянган жил далдын далд ваарт хоригдож байгаад сая нэг юм бат цоожийг нь тавьсан Соломон хааны сүнстэй адил болжээ. Одоо, хонгор Настенька минь, та бид хоёр ийм удаан хагацсанаас хойш дахин уулзсан үед (яагаад гэвэл, Настенька минь, би таныг аль хэдийнээс нэгэнт мэддэг байсан, яагаад гэвэл би аль хэдийнээс хэн нэгнийг эрж байсан юм, энэ бол чухамхүү таныг эрж, та бид хоёр учрах хувь тавилантай байсны минь тэмдэг мөн) миний тархин дотор мянга мянган таглаа нээгдсэн болохоор би үгээ гол мөрөн шиг урсгах ёстой, тэгэхгүй бол би бүтэж үхнэ. Ингээд Настенька минь, миний яриан дундуур орохгүй байж, хүлцэнгүй дуулгавартай сонсоно уу гэж гуйя, тэгэхгүй бол би дуугаа хураачихна шүү гэж хэлэв.

	— Үгүй, үгүй! Ердөө ч үгүй! Та ярь. ярь! Би одоо нэг ч үг дуугарахгүй.

	— Би цааш нь ярья, Настенька найз минь, нэг өдөр дотроос онцгой дуртай нэг цаг надад байдаг. Энэ бол аливаа ажил, алба, үүрэг ихэвчлэн дуусаад хамаг амьтан хооллох, хэвтэж амрах гэж гэр гэр өөдөө яарч явах замдаа үдэш орой, шөнө, ер үлдсэн бүх завтай цагтаа холбогдох бусад зугаатай зүйлсийг бодож олох чухам тэр цаг юм. Энэ, цагт манай гол хүн (Настенька минь, та гуравдугаар бие болгож ярихыг зөвшөөрнө биз дээ, энэ бүхнийг нэгдүгээр биеэр ярих нь аймаар ичгэвтэр байна л даа, ингээд бас л ажил төрөлтэй байсан манай гол хүн, энэ цагт бусдын хойноос алхана. Гэхдээ түүний нэлээд жавхаагүй болсон цонхигор царайн дээр сэтгэл таатайн хачин байдал мэдэгдэнэ. Тэр нь Петербургийн зэврүүн хүйтэн тэнгэрт алгуурхан замхарч байгаа үдшийн гэгээг хааш хэрэг хардаг. Би хардаг гэж худал хэлж байна. Тэр хүн хардаг бус, нэг л гарцаагүй бясалгадаг юм, тэрхэн үес эцэж ядарчихсан юм уу өөр ямар нэгэн үлэмж сонин юманд анхаарчихсан байх болохоороо эргэн тойрныхоо бүх юмыг ажиглан зай чөлөөг хальт хулт бараг л өөрийн мэдэлгүй гаргавал гаргана. Тийнхүү маргаашаас өмнө амжуулж, өөрт нь яршиг бол ажил үйлээ дуусгаад дуртай тоглоомоороо тоглож зүггүйтэх гээд ангиасаа тавигдсан сурагч шиг бөөн баяр явна. Настенька та түүний хажуу талаас харагтун. Тэгвэл та баярласан сэтгэл нь түүний олхиогүй тархи мэдрэл, эмзэг цочромхой элдэв бодолд нь завшаантайяа нөлөөлснийг тодхон олж үзэх болно. За, нэг юманд бодлогоширчихлоо... Үдийн хоолоо бодов уу, өнөө оройг бодов уу юуг ингэтлээ их харна вэ, омголон морь хөллөсөн гял цал сүйхтэй давхиад өнгөрсөн хатагтай өөд тун ч сайхнаар нахилзсан намбалаг байрын энэ эрхэм хүнийг харав уу? гэж бодож байгаа байх. Тийм биш ээ, Настенька минь, одоо түүнд энэ бүх аар саар юм ямар пад байх вэ! Тэр хүн одоо өөрийнхөө өвөрмөц байдалд нэгэнт хангалуун байна. Яагаад ч юм гэнэт хангалуун болчихсон байна. Шингэх нарны шижир туяа түүний өмнө тун ч хөгжөөнтэй гийсэн нь талаар өнгөрсөнгүй, бүлээцсэн сэтгэлээс нь бөөн сэтгэгдлийг  ундруулж орхижээ. Одоо тэр хүн урьд өмнө хамгийн өчүүхэн зүйлийг нь хараад гайхаш төрдөг байсан бөгөөд замаа харахтай үгүйтэй явна. Одоо «зөгнөлийн дагина» (Хонгор Настенька минь, Та Жуковскийг уншсан биз) уран гараараа алтан суудлаа нэгэнт нэхээд, урьд өмнө үзэгдээгүй хачин чамин амьдралын хээ угалзыг өмнө нь зурж эхэлжээ. Тэгээд түүнийг уран гараараа өргөж, ум хумгүй явдаг сайхан боржин замаас нь болор тэнгэрийн мандалд гаргасан ч юм билүү, бүү мэд. Одоо түүнийг зогсоох гээд үз л дээ түүнээс гэнэт чи одоо хаана байна вэ, ямар ямар гудамжаар явав аа? гэж асуу л даа. Тэгвэл түүнд санах юм юу ч байхгүй, хаагуур хаагуур явснаа ч, одоо хаана байгаагаа ч хэлж чадахгүй, дэмий л унтууцан улайж, нэрэлхсэндээ болоод ямар нэг юм худал хэлэх нь гарцаагүй. Тийм ч учраас тун эрхэмсэг нэгэн эмгэн эелдэгхнээр замын голд зогсоогоод төөрчихсөн замаа асууж гарахад нь тэгтлээ их давхийн цочиж, золтой л дуу алдчихсангүй, ийш тийшээ хирдхийн ширтжээ. Тэгээд унтууцан баргар царайлсаар цаашаа явахдаа нэг биш явган хүн ар өврөөс нь хараад инээмсэглэснийг, нэг жаахан охин түүнээс айж зам тавьж өгөхдөө, малийтал инээмсэглэн гар хөлөө хөдөлгөхийг нь харчхаад тачигнатал инээд алдсаныг ажихтай үгүйтэй байжээ. Гэвч аанай нөгөө зөгнөл нь дэгдэн хөөрөн нисэх замдаа эмгэнийг ч, явган хүмүүсийг ч, шоолж байгаа охиныг ч, Фонтанкийг (гол хүн маань тэр үеэр түүгээр явсан гэж бодъё) бүрхчихсэн завинууд дээрээ шулуухан оройн хоолоо идэцгээж байгаа харчуулыг ч хамран авч, юм бүгдийг дүрсгүйтэн аалзны шүлсэнд орооцолдсон ялаа шигээр шаглан нэхнэ. Тэгээд мань гайхал шинэ юм нээн олсон байдлаар сайхан санагдагч оромждоо харьж ирээд хооллохоор сууж, аль хэдийн хооллочихсон хэр нь бодлогод хатан мөнхийн уйтгартай явдаг Матрена зарц нь ширээн дээрх бүх юмыг нь авч гаансыг нь өгөхөд сая нэг сэхээ орж, яаж байгаагаа ор тас мэдэлгүйгээр хоол ундаа идэж уучихсанаа гайхан дурсах ажээ. Өрөөнд харанхуй болж, түүний сэтгэл гансран гуниглаад хүсэл мөрөөдлийн бүхэл бүтэн уур амьсгал эргэн тойрныг нь эзэмдэн, эзэмдэх эзэмдэхдээ ул мөр, чимээ шуугиангүйгээр эзэмдэж, зүүд шиг өнгөрсөн учир чухам ямар юм зүүдэнд нь орсныг санах юм алга. Гэвч ямархан нэгэн үл мэдэгдэх мэдэхгүйгээс цээж ялимгүй янгинаж эхлэн, бас догдолж, ямархан нэгэн шинэ хүслэн зөгнөлийг нь учиртайхан гижигдэж цочроогоод шинэ шинэ хий үзэгдлийн бүхэл бүтэн үүр уурхайг сэмхэн цугларуулна. Бяцхан өрөөнд нам гүм. Зожиглох, залхуурах хоёр бодлыг энхрийлэн эрхшээгээд, тэр бодол нь ялимгүй шатаж, хажуу дэргэд нь, гал тогооны өрөөнд кофе цайгаа чанаж санаа амар байгаа хөгшин Матренын гүцэнд ус буцлах лугаа адилаар ялимгүй буцалж гарна. Тэгснээ тэр бодол нь ялимгүй пүс пүсхийн тэсрэх мэт болж, зорилгогүй таамаг авч барьсан ном нь гурав дахь хуудсанд нь хүртэл ч уншаагүй мөрөөдөгчийн минь гараас мултарч унах нь тэр. Түүний бодол дахиад л хөвчрөн сэргэж, дахиад шинэ ертөнц, дур хүслийг татан дуудсан шинэ амьдрал сайхан хэт ирээдүйтэйгээ цуг өмнө нь гялсхийн бий болно. Шинэ зүүд шинэ жаргал! Нарийн боловсорсон тачаал тэмүүллийн бас нэг хор! Аяа, бидний бодит амьдрал түүнд ямар ч хамаагүй ажээ! Настенька минь, та бидэн хоёр түүний сониуч харцанд тун ч удаан, хөшүүн, үхээнц харагддаг юм. Түүний харцанд биднүүс хувь заяандаа тун ч хангалуун биш, ийм амьдралдаа тун ч шаналж байгаагаар харагдаж байгаа шүү! Ер нь ч тэгээд та хар л даа, үнэндээ анх харахад та бидэн хоёрын дундах бүх юм хөндий хүйтэн, ууртай юм шиг баргар байгаа биз дээ. Мөрөөдөгч минь «Хөөрхий амьтад!» гэж бодож байгаа. Үнэндээ ч ингэж бодож байгаа нь гайхалтай юм биш ээ! Мөрөөдөгч маань эрхэм дүрээрээ хамгийн наад тал нь хамгийн тодоор дүрслэгдсэн зориг бардам ид шидийн байдлаар тун ч үзэсгэлэнтэй, тун ч сонирхолтой, тун ч үлэмж хүрээтэйгээр өмнө нь дэлгэгдсэн ид шидийн тэр хий үзэгдлийг та хар л даа. Юутай олон янзын адал явдал, юутай тоо томшгүй баярт бодлын үүр уурхай байгааг та харж байна уу? Та түүнийг юун тухай мөрөөднө вэ? гэж асууж болох юм. Үүнийг асуух хэрэг юу байна аа! Ер нь бүхний тухай, эхлээд тоогдохгүй байснаа сүүлдээ алдаршсан яруу найрагчийн үүргийн тухай, Гофмантай3 үерхсэн тухай, Варфоломейн шөнийг4, Диана Верноныг, Казанийг эзлэх үед Иван Васильевич хаан баатарлаг үүрэг гүйцэтгэснийг, Клара Мовбрайг, Евфия Денсийг5, санваартнуудын цогчин дуган, түүний өмнө байгаа Гусыг6, чөтгөр Робертад үхэгсэд амилсан тухай7 (нөгөөх оршуулгын газрын үнэр үнэртдэг хөгжмийг санаж байна уу?), Минна, Бренд хоёрыг8, Березиний дэргэдэх тулалдааныг, В—а-Д—а гүнжингийнд найраглал уншсаныг9, Дантоныг10, Клеопатра ei suoiamanti11,12 Коломна дахь бяцхан байшингаа13, өөрийнхөө өрөөг, миний бяцхан тэнгэрийн элч та одоо намайг сонсож байгаатай адилаар өвлийн үдэш амаа ангайж, нүдээ дүрлийлгэн дэргэд минь зогсоод чагнаж байдаг хөөрхөн амьтныг асуух хэрэг юун... Гэтэл Настенька минь, та бид хоёрын тэгтлээ ихээр хүсээд байгаа тэр амьдралаас түүнд, тачаадан тэмүүлэгч залхууд юу хэрэгтэй юм бэ? Тэр нь үүнийг хөөрхийлөлтэй өөдгүй амьдрал гэж бодохдоо өөрийн нь хувьд хэзээ нэгэн цагт гунигтай мөч тохиолдож, тэр хөөрхийлөлтэй амьдралын ганцхан өдрийн оронд хамаг сайхан жилүүдийг өгчих, тэгэхдээ баяр баясгалангийн төлөө биш, зол жаргалын төлөө биш, тэгээд тэрхүү гуниг гэмшил, уй гашуутай үедээ ялгаж салгах хүсэлгүй байдгаа урьдаас боддоггүй ажээ. Гэвч одоохондоо тэр нь, тэр сүртэй цаг мөч нь хараахан ирээгүй байна. Тэр юу ч хүсэхгүй байна, яагаад гэвэл өөрөө элдэв хүслэнгээс дээш гарч, яагаад гэвэл түүнд бүх юм тохиолдож, яагаад гэвэл тэр хэт ханаад, яагаад гэвэл тэр өөрөө амьдралынхаа зураач нь учраас цаг мөч тутамд санаанд орсноороо амьдралаа бүтээдэг байх юм. Ер нь энэ үлгэрийн сайхан ертөнц даанч амархан, даанч бодитойгоор бий болдог ажээ! Бүр энэ бүхэн хий үзэгдэл биш юм шиг байхыг нь яана! Гэхдээ зарим үед болохоороо энэ бүх амьдрал оргилсон сэтгэл биш, зэргэлээ биш, хуурмаг бодол биш, харин энэ нь яах аргагүй бодитой, жинхэнэ үнэн зүйл хэмээн итгэхэд бэлэн байдаг! Настенька минь, тийм үед сэтгэл зовдог нь ямар учиртай юм бэ? Ямархан нэгэн ид шидээр, ямархан нэгэн үл мэдэгдэх үйлчлэлээр мөрөөдөгчийн судасны цохилт хурдсаж, нүднээс нь нулимс асгарч, цонхийсон нойтон хацар нь халуу оргиж, хамаг бие нь дарагдашгүй баяр баяслаар бялхдаг нь ямар учиртай юм бэ? Бүхэл бүтэн нойргүй шөнүүд шавхагдашгүй баясал жаргалаар ганцхан агшинд өнгөрч, манай, Петербургийнх шигээр мандах нарны улаан туяа цонхонд нь тусаж, дүнсийсэн өрөөг нь ёозгүй зэвүүнээр гэрэлтүүлэхийн цагт мөрөөдөгч маань ядарч туйлдаад ор руугаа үсрэн хүрч, эмзэглэж цочирдсон сэтгэлийнхээ баясалд автагдан номхроод зүрх нь тун ч сайхнаар сульдан тавираад унтаж орхидог нь ямар учиртай юм бэ? Тийм ээ, Настенька, үнэхээр жинхэнэ тачаал түүний сэтгэл санааг догдлуулж байгаа юм байна гэж хууртан өөрийн эрхгүй хажуугаас нь итгэж, хуурай бодолд нь амьд, барин тавин бий гэж нэг мэдэхэд итгэхэд хүрнэ гээч! Жишээлбэл, хайрын сэтгэл хамаг шавхагдашгүй баяр баясгалан, хамаг алжаал шаналгаатайгаа... уг хэнхдэг цээжинд нь орж ирнэ гэдэг юутай худал билээ. Гагцхүү түүнийг хараад л хамаг үнэнийг мэдэж болно! Хонгор Настенька минь, та түүнийг хараад цөхрөнгөө бартал мөрөөдөн ихэд хайрлаж байсан тэр хүнийхээ үнэхээр ер танихгүй байсан гэдэгт итгэх үү, үгүй юү? Тэр эмэгтэйг горьдол төрүүлэгч хий үзэгдэл болгон зөвхөн харж, нөгөөх тачаал нь зөвхөн түүний зүүдэнд орж байсан гэж үү дээ? Тэр хоёр үнэхээр амьдралынхаа өчнөөн жилд гар гараа барилцан, зөвхөн хоёулхнаа бүх хорвоо ертөнцийг умартан орхиод, өөрсдийн ертөнцийг, өөрийн амьдралыг нөгөөгийнхөө амьдралтай нэгтгэн явж ирээгүй юм гэж үү дээ? Хагацал тулгарсан тэр оройн цагаар түүний цээжийг дэрлэн эхэр татаж, гуньж гутран муухайрсан тэнгэрийн доор шамаргалагч шуургыг ч сонсохгүй, хар сормуусанд нь бөнжийх нулимсыг үлээн хийсгэгч салхийг ч сонсохгүй байсан хүн тэр хүүхэн биш гэж үү дээ? Тэр бүхэн цөмөөрөө, хоёулхнаа байн байн явж, найдаж, гуниглаж, хайрлаж, тун ч удаан, «тун ч удаан бөгөөд энхрийгээр» бие биеэ хайрлан байцгаасан дарамт оргисон бөглүү, хаг хөвд бүрхсэн замтай, уйтгар хүрэм онгон зэлүүд цэцэрлэг ч өөрцгүй цөм мөрөөдөл байсан юм гэж үү дээ! Тэр эмэгтэй баргар царайлсан хөгшин хулхи, байнга дуугүй, дургүй хүрэм эр нөхөртэйгөө цуг өчнөөн олон жил зожиг тасархай гуниглан сууж, бие биеэсээ хайртай дуртайгаа дорвигүй хулчгар зан гарган нуудаг зориг муутай хүүхдүүд шигээр эр нөхрийнхөө адайр зангаас айцгааж байсан элэнц эцгийн нь тэр хачин байшин бас л мөрөөдөл байсан юм гэж үү дээ? Тэднүүс юутай их зовж, юутай их айж, тэдний хайр дурлал юутай их гэм хоргүй, цэвэр байв аа, гэтэл (Настенька минь тийм бололтой юм) хүмүүс юутай их хорон санаатай байв даа! Тэнгэр минь, мөрөөдөгч маань хожим нь түүнтэй уулзаж, эх орноосоо алс хол, харийн тэнгэр доор жин үдийн халуунд гайхамшигт мөнхийн хотноо найр наадам, ид дундаа, хөгжим хангинаж байх үес гэрэлд умбасан талбай дээр (заавал талбай дээр шүү), сарнай, сэрүүн цэцгээр чимэглэсэн тагт дээр уулзан учрахад хүүхэн түүнийг таниад учиргүй яаран багаа хуу татаж «Би чөлөөлөгдлөө» гэж шивгэнэмэгц салганан чичирхийлж ухасхийн тэврүүлэхдээ баярлан дуу алдацгааж, бие биедээ наалдан, хоромхон зуурт уй гашуугаа ч, хагацаж салснаа ч, хамаг шаналангаа ч, уйтгарт байшингаа ч, өвгөнийг ч, алс хол эх оронд нь байгаа ёозгүй цэцэрлэгийг ч, дээр нь сууж байснаа хүүхэн эцсийн удаа тачаадан үнсээд яадгаа алдталаа цөхрөн хөшиж эхэлсэн гараас нь мултран салсан вандан сандлыг ч мартсан нь үнэн биз дээ... Аяа, Настенька минь, ямар нэг өндөр нуруутай, чийрэг биетэй, наадтай, инээдтэй, урилгагүй найз чинь танай хаалгыг нээгээд юу ч болоогүй юм шигээр «Би дөнгөж сая Павловскаас ирлээ!» гэж хашхирахад хөршийн цэцэрлэгээс хулгайлсан алимаа хармаан руугаа чихээд баригдсан сургуулийн жаал шиг давхийн цочиж, ичиж зовон улайж таарна биз дээ. Тэнгэр минь! Хөгшин гүн насан эцэслэж, үгээр илэрхийлшгүй баяр жаргал ирж байна. Хүмүүс Павловскаас ийшээ ирцгээж байгаа юм байна!

	Би оргилуун яриагаа дуусгаж, оргилуун байдлаар дуугүй болов. Надад ямар нэгэн адтай хортой чөтгөр шүглэж, амьсгаа минь боогдож, эрүү минь чичрэн, хоёр нүдээр минь... улам улам ус гүйлгэнэж байгааг хэдийнээ мэдэрсэн болохоороо яаж ийгээд биеэ албадан инээж хөхрөх сөн гэж хачин их бодогдсоныг би санаж байна. Би ухаалаг нүдээ дүрлийлгэн намайг сонсож байгаа Настенька хүүхэд шиг жигтэйхэн баясан инээдгээрээ инээх бол уу гэж хүлээж байснаа бас үг олдож, үхэр холдсон байна, би өөрөө өөрийгөө цээрлүүлэх гэж аль хэдийнээс бэлтгэсэн учир уншиж байгаа юм шиг урсгаж болмоор аль эртнээс сэтгэл санаанд минь хуралдаад багтаж ядаж байсан юмыг дэмий тоочлоо гэж гэмшиж эхэллээ. Гэвч Настенька юм дуугаралгүй өнгөрүүлсэн нь гайхалтай санагдаж, жаахан байзнасхийснээ гарыг минь аяархан атгаад, нэг л өрөвдөн зовсон байдлаар:

	— Үнэхээр та ингэж бүх насаа өнгөрүүлсэн хэрэг үү? гэж асуув.

	— Бүх насаа гэм, Настенька минь, бүх насаа шүү. Тэгээд ч энэ янзаараа дуусгах нь шиг байна гэвэл.

	— Үгүй ээ, ингэж болохгүй. Ингэхгүй. Харин би нэг насаараа эмээгийнхээ дэргэд байж байна. Та бод л доо, ингэж амьдрах ч угаасаа олигтой юм биш гэдгийг мэдэж байна уу, үгүй юу? гэж Настенькаг хэлсэнд догдолсон сэтгэлээ барьж чадсангүй дуу алдан,

	— Мэднэ ээ, Настенька аа, мэдэж байна! Одоо би шилдэг сайхан насаа дэмий өнгөрөөсөн юм байна гэдгээ хэзээ хэзээнийхээс ч илүү мэдэж байна! Надад элбэрэл заяаг, элч таныг бурхан тэнгэр өөрөө над руу илгээж, үүнийг надад ярьж хэлж, баталж өгөг гэсэн болохоор би мэдэхээр барахгүй ингэж бодохоос эмзэглэж байгаагаа ч мэдэж байна. Одоо би ийнхүү таны дэргэд суугаад тантай ярьж хөөрч байхдаа өөрийнхөө ирээдүйг бодохоос аймаар байна, учир нь ирээдүйд дахиад л ганцаардаж, дахиад л энэ муу хэнд ч хэрэггүй амьдрал намайг хүлээж байна. Би барин тавин тантай цуг байхдаа тун ч жаргалтай байсан дээрээс мөрөөдөх юм надад байх нь мэдээж! Аяа, хонгор бүсгүй та намайг анх хараад л хөөж туугаагүй, би амьдралаасаа хоёрхон оройг нь ч болов хүн шиг амьдарсан гэж хэлж чадахаар болсны минь төлөө сайн сайхан явах болтугай! гэхэд минь,

	— Ай, тийм биш, тийм биш! гэж Настенька хашхирах шахам хэлээд нүдээрээ нулимс гүйлгэнүүлэн байж, — Тийм биш, цаашдаа ингэхгүй. Та бидэн хоёр салахгүй! Хоёр орой ямар хамаатай юм бэ! гэж хэлэв.

	— Аяа, Настенька, Настенька! Та намайг өөртэй минь эвлэрүүлэх гэж хэчнээн удсанаа мэдэж байна уу? Би одоо өөрийнхөө талаар зарим үед боддог байсан шигээ тийм муу юм бодохоо нэгэнт больсныг мэдэж байна уу? Ингэж амьдрах нь гэмтэй бөгөөд нүгэлтэй учраас би амьдралдаа гэмт хэрэг үйлдэж, нүгэл хийжээ гэж хойшид гуниглахаа нэгэнт больсон ч байж магадгүй гэдгийг та мэдэж байна уу? Харин та намайг ямар нэг юмыг хэтрүүлэн дэвэргэж байна гэж битгий бодоорой, Настенька минь, бурхныг бодож тийм юм битгий бодоорой, яагаад гэвэл надад тун их уйтгарлах, бүр ч тун их уйтгарлах... цаг мөч заримдаа тохиолддог байхгүй юү. Тийм цаг мөчид би хэзээ ч жинхэнэ амьдралаар амьдарч эхлэх чадваргүй юм шиг бодогдож эхэлж байгаа учраас, би жинхэнэ бодитой юмны аливаа ая, эв, аливаа мэдрэхүйг алдсан юм шигээр нэгэнт санагдсан учраас явж явж би өөрийгөө харааж зүхсэн учраас үлгэр домгийн юм шиг шөнүүдийг өнгөрүүлснээсээ хойш сэхээ орох аймшигт цаг мөчтэй тулгардаг учраас тэр шүү! Үүний зэрэгцээ миний эргэн тойронд амьдралын шуурга даган хүмүүс хэрхэн барин тавин аж төрж байгаа нь харагдаж, амьдрал бол тэдний хувьд захиалгатай зүйл биш, тэдний амьдрал зүүд нойр шиг тарж сарнидаггүй, тэдний амьдрал мөнхөд шинэчлэгдэж, мөнхийн залуу байдаг, түүний ганц цаг нь ч өөр цагтайгаа адилгүй байдаг нь үзэгдэж байхад аймхай мөрөөдөл, хий дүрсийн, үзэл санааны боол, гэнэт нарыг халхалж, нутгийнхаа нарыг тэгтлээ их эрхэмлэдэг жинхэнэ Петербургийн хүний зүрхийг уйтгарлуулан баздаг түрүүчийн үүлний боол юутай гунигтай ой гутам нэг янз байна вэ, ер нь уйтгарлаж байхад яаж олигтой мөрөөдөх вэ дээ! Тэр мөрөөдөл яваандаа сульдан, байнгын тавгүйдлээс тамирдаж байгаа нь мэдэгдэх бөгөөд тэр бол шавхагдашгүй мөрөөдөл мөн. Учир нь эр бие өсөж урьдынхаа үзэл санаанаас салж байгаа юм чинь арга байж уу даа. Тийм үзэл санаа нь хумхын тоос, хэлтэрхий бутархай болон бяц үсэрнэ. Хэрвээ өөр амьдрал байхгүй бол түүнийг тэрхүү хэлтэрхий бутархайгаас бий болгох хэрэг гариа. Гэтэл хүний сэтгэл өөр ямар нэг юмыг гуйж хүсэх ажээ! Тиймээс мөрөөдөгч маань үнс шороо ухах лугаа адилаар өнгөрсөн мөрөөдлөө эргүүлж онгичиж тэр үнс шороон дотроосоо үлээгээд асаачхаж болох ямархан нэгэн цог олж, ассан галаар нь хөрсөн зүрхээ дулаацуулан, урьд өмнө сэтгэлийг хөдөлгөж, цусыг булгилуулан, нүднээс нулимс асгаруулж, төчнөөн сайхнаар мэхэлж тун ч дотно байсан бүхнийг дахин амилуулах бол уу гэж дэмий оролддог юм! Настенька, та одоо намайг юм ярихдаа тулж байгааг мэдэж байна уу? Би өөрийнхөө мэдрэхүйн ойг, урьд өмнө тун ч дотно сайхан санагдсан ч уг чанартаа ерөөс байгаагүй зүйлийн ойг тэмдэглэхэд хүрчхээд байгааг та мэдэж байна уу? Учир нь энэ ойг аанай л нөгөөх тэнэг, хоосон мөрөөдлөөр тэмдэглэдэг юм. Яагаад гэвэл тийм тэнэг мөрөөдөл гэдэг нь ч байхгүй, бас түүнийг тогтоогоод байх юм надад байхгүй шүү дээ. Ер нь мөрөөдөл гэдэг маань хүн амсаад өнгөрдөг л зүйл шүү дээ! Одоо би тэртээ нэгэн цагт миний хувьд жаргалтай байсан тэр газраа дурсан санаж, тодорхой хугацаанд очиж байх, өөрийнхөө одоогийн байдлыг нэгэнт эргэлт буцалтгүй зүйлд зохицуулан тааруулах дуртай минь, бас Петербургийн харанхуй мухар гудамж чөлөөгөөр уйтгарлаж гуниглан, ямар ч хэрэгцээ зорилгогүй сүүдэр шиг байнга хэрж хэсэж явах дуртай болжээ. Өөр юу эс дурсах билээ! Жишээлбэл, энд л нэг жилийн өмнө, яг өдий үед, энэ цагт, энэ замаар одоогийнх шигээ ийм уйтгартай, ийм л ганцаараа хэсэж явсан минь санаанд орж байна! Тийнхүү тэр үед мөрөөдөл минь гунигтай байсан, урьд нь олигтой байгаагүй ч гэсэн амьдрахад арай дээр, арай санаа амар, одоо надаас салахаа байчихсан ийм хар бодол байгаагүй, одоо намайг өдөр ч шөнө ч амраахгүй байгаа сэтгэлийн зовлон, баргар дүнсгэр байдалд автагдаагүй юм шиг санагдаад байх юм. Тиймээс өөрөө өөрөөсөө мөрөөдөл чинь хаана байна вэ гэж асууж, толгой сэгсрэн, он жил яасан түргэн өнгөрнө вэ! гэж хэлэхэд хүрч байна. Тэгснээ бас дахин өөрөө өөрөөсөө чи амьдралаа яачхав аа, чи амьдралынхаа аль сайхан цагийг хааш нь хийчхэв ээ, чи чинь амьд явсан хүн үү, үгүй юү? гэж асуух болдог. Бас бүх юм ямар шүү хүйтэн зэвүүн болж байгааг чи хараач, дахиад хэдэн жил өнгөрөхөд уйтгарлан ганцаардаж, тулуур тулсан салга өвгөн болоод, дараагаар нь уйдаж гуньж эхэлнэ. Өнөө үлгэрийн сайхан ертөнц чинь өнгө зүсээ алдаж мөрөөдөл чинь ч сарниж мөхөж, намрын шар навчис лугаа адилаар тасран унана... Аяа, Настенька минь! Ганцаар хоцрох нь, гав ганцаар хоцрох нь, тэр ч байтугай гэмших ч юм байхгүй, бүр юү ч үгүй болох нь гунигтай байж таарна шүү дээ... Яагаад гэвэл алдагдсан бүх юм чинь цугаараа юу ч биш, шал тэнэг хов хоосон зүйл, зөвхөн хий мөрөөдөл л байсан юм чинь дээ! гэж намайг тоочиход Настенька нүднээсээ бөмбөрөх нулимсыг арчин,

	— За, та намайг ингэж уяруулахаа болигтун! Одоо дууссан! Одоо та бид хоёр хоёулаа байх болно. Одоо надтай юу ч тохиолдлоо гэсэн бид хоёр хэзээ ч салахгүй. Та сонс. Би бол жирийн нэг бүсгүй, эмээ маань надад багш хөлсөөр авч өгсөн ч гэсэн миний сурсан нь бага, гэхдээ би таныг ойлгох нь ойлгож байна, яагаад гэвэл таны сая ярьсан болгоныг эмээ намайг хормойдоо холбосноос хойш цөмийг биеэрээ үзэж өнгөрүүлсэн билээ. Би таны ярьсан шигээр ийм сайхан ярьж чадахгүй нь мэдээж л дээ, би юм мэдэхгүй хүн гэж ичингүйрсхийж хэлсэн нь миний оргилуун дэврүүн, галтай цогтой яриа хөөрөөг ямар нэг талаар хүндэтгэсээр байснаасаа болсон бөгөөд Настенька цааш нь залгаж, — Гэвч би таныг буй байдгаа надад нээн хэлсэнд маш их баярлаж байна. Хүүе ээ, та байна аа? Би танд өөрийнхөө бүх үүх түүхийг нуух хаахгүйгээр цөмийг яримаар байна. Харин та дараагаар нь надад зөвлөгөө өгөөрэй. Та бол их ухаантай хүн. Тийм зөвлөгөөг надад өгнө гэж амлана биз? гэж асуухлаар нь:

	— Ай, Настенька минь, би хэдийгээр хэзээ ч зөвлөгч байж үзээгүй, тэгэх тусмаа ухаантай зөвлөгч байгаагүй ч гэсэн хэрвээ бид хоёр ингээд цуг байгаад байх юм бол их л зөв зүйтэй ухаалаг хэрэг болно гэж бодож байна. Тэгээд хэн маань ч гэсэн нэг нэгэндээ олон үнэтэй зөвлөгөө өгөх болно! Тэгэхлээр, миний хөөрхөн Настенька, танд юу зөвлөмөөр байна вэ? Надад шулуухан хэлэгтүн. Би одоо бэлэн цэцэн, маш сэргэлэн, жаргалтай, зоригтой, ухаалаг болчхоод байна гэж би хариулав.

	Настенька инээд алдан,

	— Зүгээр, зүгээр! Надад ганц удаагийн ухаалаг зөвлөгөө хэрэгтэй биш, надад чин сэтгэлийн, ах дүүсэг зөвлөгөө хэрэгтэй байна, та чинь нэгэнт надад эгнэгт хайртай болчхоод байгаа биз дээ! гэхэд нь,

	— Яг тийм, Настенька минь, яг тийм! гэж би баярлан хашхирч, — Би танд хорин жил хайртай байлаа ч гэсэн одоо байгаагаасаа илүүгээр хайрлаж чадахгүй байсан байх! гэв.

	— Та гараа аль! гэж Настенькийг хэлэнгүүт,

	— Энэ байна! гэж би хариулаад гараа сарвайвал,

	— За ингээд миний түүхэд орцгооё доо! гэж хэлэв.

	 


НАСТЕНЬКИЙН ТҮҮХ

	 

	— Та миний түүхийн хагасыг нэгэнт мэднэ, нэг үгээр хэлбэл би нэг хөгшин эмээтэй гэдгийг...

	— Хэрвээ таны түүхийн нөгөө хагас нь бас л үүн шигээ товчхон бол... гэж намайг инээд алдан хэлтэл,

	— Та дуугүй сонсогтун. Урьдчилан сануулахад та миний үг дундуур битгий ороорой, тэгэхгүй бол би ярьж чадахаа байчихна. За одоо тайван сонсогтун.

	Би нэг хөгшин эмээтэй. Би маш багаар ээж ааваасаа өнчрөн үлдээд эднийд ирсэн юм. Эмээ маань одоо хэр нь сайн сайхан явснаа дурсан ярьж байдгаас үзвэл урьд баян айл байсан байх гэж боддог. Эмээ надад франц хэл зааж, дараагаар нь надад багш хөлсөлж авсан юм. Намайг арван тав хүрэхэд (би одоо арван долоотой) ном заалгахаа болилоо. Чухам тэр үеэр би нэг зүггүй загнаад орхижээ. Яаж зүггүйтсэнээ би танд хэлэхгүй, нэг их сүйдтэй юм хийгээгүй л юм даг. Гэтэл эмээ намайг нэг өглөөгүүр дуудаж, би юм үздэггүй болохоороо чамайг харж байж чадахгүй нь гэж хэлээд сүлбээр зүү гаргаж миний даашинзыг өөрийнхөө даашинзтай холбон сүлбээрдээд чамайг олигтой байхгүй бол ингээд насан туршдаа цуг суугаад байна даа гэж хэллээ. Ер нэг үгээр хэлбэл анхандаа яагаад ч түүнээс холдож болсонгүй, эмээгийнхээ дэргэд юм хийгээд л, юм уншаад л, ном сураад л байх ёстой боллоо. Нэг удаа хуураад үзье гэж бодоод Феклаг ятгаж өөрийнхөө оронд суулгав. Фекла гэдэг маань манайд зарцлагддаг дүлий хүүхэн л дээ. Чингэж Фекла миний оронд суулаа. Эмээ тэр үеэр сандалдаа суугаа чигээрээ унтаж байсан учир би холгүй байх нэг найз бүсгүйндээ очсон юм. Гэтэл хэрэг бишдэж дууслаа. Намайг эзгүйд эмээ сэрээд, намайг суудаг газраа номхон байж л байгаа байлгүй гэж бодоод нэг юм асууж л дээ. Фекла маань эмээг юм асууж байна гэдгийг нүдээрээ харсан ч юу асууж байгааг нь дуулахгүй болохоороо яая даа гэж бодож бодож, аргаан барагдахлаар сүлбээрийг нь тавьчхаад зугтаачихжээ... гэж яриад инээж гарав.

	Би ч бас л дагаж инээв. Тэгтэл Настенька төдхөн инээхээ болилоо.

	— Хүүе та, эмээг минь битгий шоолоорой. Инээдтэй юм болсон болохоор нь би ингэж байгаа юм... Нэгэнтээ л тийм эмээтэйгээс хойш яая гэх вэ дээ, харин би түүндээ юутай ч атугай жаахан хайртай юм шүү. За тэгээд би ч сайн чиг загнууллаа. Төдхөн намайг хуучин байранд минь суулгаад хөдлөх ч аргагүй болгож орхилоо.

	Би бас танд манайх, манайх ч гэж дээ эмээгийнх өөрийн байшинтай, ердөө л гуравхан цонхтой, өвч модоор барьсан, эмээ шиг л хуучны нэг жижигхэн байшинтай гэдгээ хэлэхээ мартчихаж. Байшин маань дээрээ давхарлагтай, тэгтэл тэр давхарлагийг маань нэг хүн хөлсөлж авав аа...

	— Хөгшин хүн байсан байж таарна биз? гэж намайг асуугаад авахад,

	— Тэгэлгүй дээ. Дуугүй байхын хувьд танаас илүү. Тэгэхдээ бараг л юм ярьж чадахаа больсон, эцэнгэр, хатангир, хэлгүй, сохор, доголон нэг муу өвгөн байснаа аяндаа алтан дэлхийн тоос хөдөлгөх хугацаа нь дуусаад нас барлаа. Дараагаар нь нэг шинэ хүн ирж суулаа. Яагаад гэвэл биднүүс дээд өрөөндөө хүн суулгахгүй бол болохгүй, манайд ордог орлого гэвэл эмээгийн тэтгэвэр л байсан хэрэг. Шинэ хүн маань тэгэхээс тэгэх гэсэн юм шиг залуу, манай эндхийн биш, ирүүл хүн таарлаа. Тэр хүн үнэ хөлсөн дээрээ тохирч ядаагүй учир эмээ зөвшөөрч оруулсан хойноо: «Настенька, шинэ хүн маань залуу юм уу хөгшин юм уу?» гэж асуув. Би худал хэлээд яах вэ дээ гэж бодоод «Нэг ч их залуу биш, тэгэхдээ бас хөгшин биш» гэж хариулбал «Нүдэнд дулаахан хүн үү?» гэж эмээ асуув.

	Би бас л худал хэлэхийг хүссэнгүй. «Тийм ээ, нүдэнд дулаахан хүн!» гэлээ. Гэтэл эмээ «Ай! Мөн гай яа, мөн гай яа! Охин минь чи түүнийг битгий нэг их хараад байгаасай гэж бодсондоо л хэлж байгаа юм шүү дээ. Мөн ч цөвийн цаг болж дээ! Ийм ядарсан амьтан шиг хэр нь бас л нүдэнд дулаахан байдаг, урьд ч иймгүй байлаа даа!» гэж хэлэв.

	Ер нь манай эмээ дандаа л урьдыг магтаж байдаг юм! Урьд чинь би залуу байсан л гэнэ, урьд чинь нар ээх нь хүртэл дулаан байсан л гэнэ, урьд чинь цөцгий ийм амархан мууддаггүй байсан л гэнэ! Би ч дуугүй суугаад л яахлаараа манай эмээ надад ухаан зааж, манайд суухаар ирсэн хүн сайхан уу, залуу юу гэж шалгаана вэ? гэж битүүдээ бодлоо. Гэвч би тэгж бодохоос хэтэрсэнгүй, төдхөн аанай л сүлжсэнээ тоолон оймс нэхэх ажилдаа орж, сүүлдээ бүрмөсөн мартаж орхилоо.

	Тэгтэл нэг өглөөгүүр нөгөө манайд суудаг хүн орж ирээд, өрөөг нь цаасална гэж тохирсон талаар асуув. Үг олдож, үхэр холдов гэгч болж, эмээ маань ам халж: «Настенька, чи яваад миний унтлагын өрөөнөөс сампин аваад ир» гэдэг байгаа даа. Би яагаад улайж орхисноо ч мэдэлгүй төдхөн ухасхийхдээ сүлбээрдүүлээстэй сууж байснаа таг мартчихаад, тэр хүнд харуулахгүйгээр сүлбээрээ салгахынхаа оронд босон харайсан чинь бүр эмээгээ сандалтай нь чирчихдэг байгаа даа. Тэр хүн намайг ямар байдалтай байдгийг мэдчихийг би хармагц миний нүүр халуун оргиж, шаасан гадас шиг зогсчхоод, тэрхэн агшинд даан ч ичгэвтэр, даанч гомдмоор, хүний нүүр харах аргагүй болсонд уйлж орхилоо! Гэтэл эмээ зандчиж: «Чи юугаа хийж зогсоод байна аа?» гэв. Би ч улам ихээр уйллаа... Нөгөө хүн намайг өөрөөсөө ичиж байна гэдгийг мэдмэгц мэхийн ёслоод шалавхан гарлаа!

	Түүнээс хойш би үүдний пинд чимээ гарав уу, үгүй юү л үхтлээ айж, манайд суудаг хүн орж ирэх нь үү гэж бодоод юмыг яаж мэдэх вэ гээд сэмхэн сүлбээрээ салгадаг боллоо. Гэтэл тэр хүн орж ирдэггүй байлаа. Хоёр долоо хоног өнгөрлөө. Тэр хүн Феклагаар дамжуулж, надад олон франц ном бий, цөмөөрөө сайхан ном, надаас аваад уншиж байж болно, эмээ та охиноороо ном уншуулж сонсож байвал уйтгаргүй юм биш үү? гэж хэлүүлсэн байлаа. Эмээ их баярлан зөвшөөрөхдөө гагцхүү тэр номууд нь ёс суртахуун сайнтай юу, муутай юу гэж шалгаан, хэрвээ ёс суртахуун муутай бол Настенька чи минь хэрхэвч уншиж болохгүй шүү, чи муу юманд сурчихна гэж захилаа.

	— Эмээ минь, та намайг ямар юманд сурчихна гэж байна вэ? Юун тухай бичсэн байдаг юм бэ? гэж намайг асуувал,

	— Залуу харчуул төвшин төлөв бүсгүйчүүдийг аргадаа оруулаад, авгайгаа болгоно гэдэг нэрээр төрсөн гэр орноос нь авч яваад, сүүлд нь болохоор тэр хөөрхий бүсгүйчүүдийг төөрөг нь мэдэг гээд хаяж орхидог, тэд нь ч хамгийн эмгэнэлтэйгээр баларцгаадаг юм. Би чинь тийм ном олныг уншсан хүн, цөм л шөнө сууж, аяархан уншаад байхаар маш сайхан бичсэн байдаг юм. Ингэхэд Настенька чи минь тийм номуудыг уншиж болохгүй шүү. Цаадах чинь тэгээд ямар ном явуулж вэ дээ? гэж эмээ тайлбарлалаа.

	— Вальтер Скоттын романууд л байна шүү дээ, эмээ минь гэвэл,

	— Вальтер Скоттын романууд уу! Бололгүй яах вэ, харин ямар нэгэн дурлал мурлал гэсэн юм байхгүй биз? Сайн үзээрэй, цаадах чинь ямар нэгэн хайр сэтгэлийн зурвас хавчуулчхаагүй биз? гэж асуув.

	— Байхгүй ээ, эмээ, зурвас алга гэж миний хэлэхэд,

	— Чи бас хавтсан завсар нь үзээрэй. Цаадуул чинь заримдаа хавтсан завсар нь шургуулчихдаг амьтад байгаа юм!... гэв.

	— Байхгүй байна аа, эмээ, хавтсан завсар нь ч юм алга гэвэл,

	— За тэгвэл яамай даа! гэв.

	Чингээд бид хоёр Вальтер Скоттын романуудыг уншиж эхлээд нэг сар болохтой үгүйтэйн зуур бараг тэн хагасыг нь уншчихлаа. Дараа нь манай руу ном илгээгээд л байлаа, Пушкиний зохиолыг илгээлээ, тэгсээр байгаад би гэдэг хүн ном уншихгүйгээр байж чадахаа больж, нөгөө хятадын хуандийн бэр болох юм сан гэж бодохоо ч болилоо.

	Тэгтэл би нэг удаа манайд суудаг хүнтэйгээ шатан дээр тааралдчихлаа. Эмээ намайг нэг юм аваад ир гэж явуулсан байв. Тэр хүн зог тусаж, миний царай улайхад, түүний нүүр ч бас улайв. Гэвч тэр хүн инээд алдаад мэнд ус мэдэж, эмээгийн биеийг асуугаад: «Та нөгөө номуудаа уншсан уу?» гэв. Би: «Уншсан» гэж хариулав. «Танд алин нь хамгийн аятайхан санагдав» гэхэд нь «Ивангое14», Пушкин хоёр л бусдаасаа илүү аятайхан санагдлаа» гэж хариулав. Бидний уулзалт тэр удаад үүгээр төгссөн юм.

	Түүнээс долоо хоногийн дараа би түүнтэй дахиад л шатан дээр дайралдчихлаа. Тэр удаад эмээ намайг юманд явуулаагүй, надад өөрт минь нэг юманд явах хэрэг байсан юм. Цаг гурав дөхөж байсан үе, манайд суудаг хүн тэр үеэр гаднаас орж ирж байжээ. «Сайн байна уу?» гэж түүнийг мэндлэхэд би: «Сайн, сайн байна уу?» гэж хариу мэндлэв.

	— Бүтэн өдөржин эмээтэйгээ цуг суугаад байхад уйдахгүй байна уу? гэж тэр хүн асуулаа.

	Түүнийг ингэж асуунгуут, яасныг бүү мэд, миний нүүр улайж, ичиж зовоод, өөр бусад хүн тэр талаар сураглаж эхэлснээс болов бололтой дахиад л хачин гомдмоор болоод явчихлаа. Би юм хэлэлгүй өнгөрөөд явчихъя гэж бодсон боловч тэгэх хүч тэнхээ байсангүй.

	— Хүүе ээ, та ер нь их сайн бүсгүй юм! Тантай ингэж ярьж байгааг минь уучлаарай, гэхдээ би танд эмээгээс чинь ч илүүгээр сайн сайхныг хүсэж байна гэдгээ хэлье. Танд чинь орж гараад байхаар найз хүүхнүүд ерөөсөө байхгүй хэрэг үү? гэж тэр хүн хэлэв.

	Би түүнд, ерөөсөө байхгүй, уг нь Машенька гэдэг нэг бүсгүй байсан юм, тэр маань Псков руу явчихсан гэж хариулав.

	— Та тэгвэл надтай цуг театрт очихгүй юм уу? гэхлээр нь

	— Театрт ий? Гэтэл эмээгээ яах вэ? гэж би өөдөөс нь асуувал,

	— Эмээгээсээ нуугаад сэмхэн явчихгүй юу... гэв. Тэгэхлээр нь би:

	— Үгүй дээ. Би эмээгээ хуурахгүй. За баяртай гэлээ.

	Гэтэл тэр хүн үдийн хоолны хойхно манайд орж ирээд тухтай сууж, эмээтэй их л удаан ярилцав. Эмээгээс та ийшээ тийшээ явдаг уу, танил тал бий юу гэх мэтийг асууж байснаа гэнэт: «Би өнөөдөр дуурь үзэх гэсэн юм аа. «Севилийн үсчин» гарах гэж байгаа юм. Манай танилууд үзэх гэж байснаа больчихлоо. Тэгээд би илүү билеттэй болчихлоо» гэж хэлэх нь тэр.

	Эмээ маань дуу алдан:

	— «Севилийн үсчин» ий? Урьд тавьж байсан нөгөө үсчин мөн үү? гэж асуув.

	— Мөн мөн. Нөгөө үсчин яг мөн гэж тэр хүн хэлээд над руу хараад авав. Би бүх учрыг ойлгож нүүр улайв. Эмээг юу гэдэг бол гэж бодохоос зүрх минь цээжиндээ багтаж ядаж байв.

	— Энэ чинь мэдэлгүй яах вэ дээ! Би чинь урьд гэрийн театрт Розина болж тоглож, байсан хүн байхгүй юу! гэж эмээ хэлэв.

	— Тэгвэл та өнөөдөр явж үзэх юм биш үү? Миний билет дэмий үхэх нь байна гэж түүний хэлэхэд,

	— Явна л байгаа даа. Яалаа гэж явахгүй байх вэ? Ер нь Настенька минь ерөөсөө театрт орж үзээгүй хүн байгаа юм гэж эмээ маань хариуллаа шүү.

	Тэнгэр минь, ямар их баярласан гэх вэ! Даруйхан бид хөдөлж, гоёж гоодоод гарч өглөө. Эмээ маань юм үзэхгүй ч гэсэн хөгжмийг нь сонсмоор санагдаж л дээ. Ер нь ч тэгээд их сайн хүн болохоор намайг л зугаацуулахыг урьдал болгосон хэрэг. Тэргүй бол бид өөрснөө хэзээ ч гэрээсээ цухуйхгүй байсан юм. Тэгээд «Севилийн үсчнээс» ямар сэтгэгдэл төрснийг танд хэлэхээ байя, гагцхүү тэр орой нөгөө манайд суудаг хүн намайг даанч сайхан харж, даанч сайхан ярьж байсанд хоёулхнаа театрт очъё гэж өглөөгүүр надад хэлсэн нь намайг туршиж үзсэн хэрэг байна шүү гэж төдхөн мэдэв. Миний баярласан гэдэг жигтэйхэн! Би жигтэйхэн бахдалтай, жигтэйхэн хөгжөөнтэй орондоо орж хэвтэхэд зүрх дэлсээд л бүр жаахан халуураад авч, бүхэл шөнөжингөө «Севилийн үсчнийг» нүдэндээ үзэж хонолоо.

	Би түүнийг үүнээс хойш манайхаар байн байн орж ирэх байхдаа гэж бодсон чинь байдаггүй шүү. Манайхаар орж ирэхээ бараг больчихлоо. Сардаа ганц нэг удаа орж ирэхдээ театр үзье гэж урих төдий байв. Биднүүс хоёрын зэрэг удаа цуг явцгаав. Гэтэл би түүнд нь сэтгэл дундуур байх болов. Зөвхөн л намайг эмээгээсээ холдох эрх мэдэлгүй хүн байна гэж өрөвдсөнөөс цааш ер хэтрээгүй хүн юм байна л даа гэж би бодлоо. Тийм бодол газар аван авсаар, би бүр сууж байж чадахаа больж, уншиж ч чадахаа болиод, юм хийж ч чадахаа байж, заримдаа инээж, бүр эмээгийнхээ өөдөөс адарч зөрж, заримдаа зүгээр л уйлчихдаг боллоо. Тэгсээр байгаад би эцэж турж, бараг л бие муудах шахав. Театрын тоглодог улирал өнгөрч, манайхаар орж ирэхээ бүрмөсөн болиод, аанай л нөгөө шатан дээрээ тааралдсан ч юм ярилцах дургүй байгаа юм шиг тун албаны царайлан дуугүй дохиод өнгөрч, зүгээр л довжоон дээр гарчхаад л яваад өгөхөөр нь би гэдэг хүн шатны дунд чавга шиг улайчихсан зогссоор хоцордог байв. Ер түүнтэй дайралдах болгондоо хамаг цус минь өөдөө хөөрдгөөс тэгдэг байсан биз.

	Одоо ингээд дуусаж байгаа нь энэ. Одоогоос яг нэг жилийн өмнө манайд орж ирээд, би эндэх ажил төрлөө дуусгалаа, нэг жилээр Москва руу дахин явах ёстой боллоо гэж эмээд хэллээ.

	Би түүнийг нь сонсонгуутаа үнсэн царайлаад, гол тасарсан мэтээр лагхийтэл суучихлаа. Эмээ юу ч мэдсэнгүй. Харин тэр хүн манайхаас гарч байгаагаа хэлээд, бидний зүг мэхийн хүндэтгэл үзүүлмэгц гараад явчихлаа. 

	Би яах байв аа? Бодож бодож, гутарч гутарч, эцэстээ шийдлээ. Тэр маргааш явах гэж байдаг. Эмээг орой унтсан хойно нэг тийшээ шийдье гэж тогтов. Тэр ёсоор ч боллоо. Би байгаа бүх даашинз, дотуур хувцсаа баглаж аваад үхсэн амьдын хооронд юм түүн дээр орохоор давхарлаг өөдөө гарав. Бүхэл бүтэн цаг шатаар өгссөн байх. Өрөөний нь хаалгыг онгойлготол тэр хүн намайг хармагц цочин дуу алдчихав. Намайг сүг сүнс явж байна гэж бодоод хөл дээрээ тогтохтой үгүйтэй байгааг минь харангуутаа надад уух юм өгөхөөр босон харайв. Миний зүрх учир зүггүй дэлсэж толгой дүйрээд, ухаан балартсан байлаа. Тэгээд сэхээ ормогцоо боодолтой юмаа шулуухан орон дээр нь тавьж, өөрөө дэргэд нь суугаад хоёр гараараа нүүрээ таглан ус нулимс гэдгийг ч цувуулж мэдлээ. Тэр хүн хоромхон зуурт цөмийг ойлгосон бололтой өмнө минь зэвхий царайлан зогсож, намайг даанч гунигтай харж байсанд миний өр зүрх эмтрэх шиг болов.

	— Хүүе ээ, Настенька, би яах ч арга алга. Би бол ядарсан амьтан. Одоохондоо надад байх юм алга, бүр олигтой ажил ч байхгүй. Би тантай суудаг юмаа гэхэд яаж бид хоёр амь зуух юм бэ? гэж яриагаа эхэллээ.

	Бид хоёр удтал ярилцсаны эцэст би бүр биеэ барьж чадахаа больж, эмээтэй байж чадашгүй нь, одоо би түүнээс зугтана, сүлбээр зүүгээр холбоотой байхыг хүсэхгүй байна, би таныг хүсвэл цуг Москва орно, тангүйгээр амьд явж чадахгүй нь гэж хэллээ. Ер нь ичих, дурлах, нэрэлхэх цөм нэгэн зэргээр орж ирж, би бараг л таталдан, орон дээр нь ойчив. Би түүнийг үгүй гэх вий гэж даан ч их айжээ.

	Тэр хүн хэдэн минут дуугүй сууснаа босож над руу ирээд гараас минь барьж, бас нулимс гүйлгэнүүлэн:

	— Сайхан сэтгэлт хонгор Настенька минь! Би хэзээ нэгэн цагт гэрлэх чинээтэй болмогц тантай сууна гэдгээ андгайлъя. Ганцхан та л намайг жаргуулна гэж би танд хэлье. Та сонс. Би Москва орж, тэнд яг нэг жил болно. Ажил хэргээ амжуулна гэж найдаж байна. Тэгээд буцаж ирэхэд минь та хайр сэтгэлгүй болчихсон байхгүй л юм бол бид хоёр жаргах болно. Харин одоо боломж алга байна, би болохгүй, ямар нэгэн юм амлах эрхгүй байж байна. Гэхдээ жилийн дараа гүйцэлддэггүй юмаа гэхэд хэзээ нэгэн цагт заавал гүйцэлдэнэ. Хэрвээ та надаас өөр хүнтэй болчихгүй бол тэр шүү дээ, тийм учраас би танд ямар нэгэн ам өгч чадах ч үгүй, зориглох ч үгүй байна гэж хэллээ.

	Тэр хүн надад ийм л юм хэлчхээд маргааш нь яваад өглөө. Тэгэхдээ энэ талаар эмээд нэг ч үг цухуйлгахгүй гэж тогтсон юм. Тэр хүн л ингэе гэсэн юм. За миний түүх бараг дуусаж байна. Яг нэг жил өнгөрлөө. Тэр хүн ирсэн, бүр бүтэн гурав хоноод байж байна, тэгсэн хэр нь... гэнгүүт нь би яаж төгсгөхийг нь дуулъя гэж тэсэж ядахдаа:

	— Тэгээд яав аа? гэж хашхичин асуувал,

	— Тэгээд л одоо болтол ирсэнгүй! Хэл ч алга, сураг ч алга... гэж Настенька биеэ албадсан байдалтай хариулав.

	Настенька түр зуур дуугүй болж, уруу царайлснаа гэнэт гараараа нүүрээ таглаад, ихэд уйлсанд түүнээс нь болоод миний элэг зүрх эргэж хөрвөх шиг болов.

	Бидний яриа ингэж дуусахын чинээ ер бодсонгүй.

	Би айж ичсэн дуугаар:

	— Настенька! Настенька минь! Бурхныг бодож битгий уйлагтун! Та яаж мэдэв ээ? Тэр хүн чинь ирээгүй ч байгаа юм бил үү... гэвэл Настенька шүүрэн авч:

	— Ирсээн, ирсэн! Энд ирчхээд байгаа, би мэдэж байна. Бид хоёр бүр түүнийг явдгийн урьд орой болзсон юм байхгүй юу. Сая танд ярьдаг зүйлийг бид хоёр тэгэхэд ярилцаж болзож тохирчхоод ийшээ, яг энэ эрэг өөд салхинд гарсан юм. Арван цаг болж байлаа. Бид хоёр энэ сандалд сууцгаасан. Би хэдийнээ уйлахаа болиод, түүний ярихыг сонсох нь сайхан байв... Тэр хүн Петербургт ирэнгүүтээ л манайхаар ирнэ, тэгээд намайг дургүйцэхгүй бол, хамаг үнэнээ эмээд хэлье гэж хэлсэн. Одоо ирчхээд байж байна, би мэдэж байна, гэтэл наашаа ирсэнгүй! гэж хэлэв.

	Тэгмэгцээ бас л уйлж хайлав.

	Би бүрмөсөн барьц алдаж, сандлаасаа суга үсрэн босоод:

	— Тэнгэр минь! Уй гашууг арилгах арга олдолгүй яах вэ дээ! Настенька минь, би ч гэсэн тэр хүн рүү чинь хүрээд оччихож болохгүй юм уу? гэвэл:

	— Тэгж болно гэж үү? гэж Настенька толгойгоо өргөн асуув.

	Би бас л сандарч:

	— Болохгүй нь, болохгүй юм шиг байна! Харин ийм арга байна, та захидал бичээд орхи гэж сануулбал,

	— Үгүй, тэгэх арга байхгүй, тэгж болохгүй гэж газар шагайн, намайг харалгүй түс тас хэлэв.

	Би өөрийнхөө саналаас салж өгөхгүй зууралдаж:

	— Яагаад болохгүй гэж? Болохгүй нь юу билээ? Гэхдээ та ямар захидал байна гэж санана! Захидал болгон адилгүй шүү дээ... Ай, Настенька, үнэн шүү! Та надад итгэ, миний үгээр ор! Би танд муу юм зөвлөхгүй. Энэ бүхний эвийг олж болно шүү. Та анхныхаа алхмыг хийсэн байна, тэгвэл одоо... гэсэн чинь.

	— Болохгүй, болохгүй! Тэгвэл би гуйж байгаа юм шиг болно... гэхлээр нь би,

	— Ай, сайхан сэтгэлт Настенька минь дээ! гэж үг дундуур нь ороод инээдээ нуулгүй—Тийм биш шүү, тийм биш. Ер нь чиг та эрхтэй шүү дээ, яагаад гэвэл тэр хүн танд ам өгсөн байна. Бас тэгээд би түүнийг болгоомжтой төлөв хүн байна, зөв юм хийсэн байна гэж үзэж байна гэж хэлэхдээ өөрийнхөө баталгаа нотолгооны уялдаанд улам улам эрэмшин баясаж, — Тэр хүн яасан бэ гэвэл өөрөө өөрийгөө барьж өгсөн байна. Хүнтэй суудаг юмаа гэхэд танаас өөр хэнтэй ч суухгүй гэж хэлсэн байна. Тэгэхдээ таныг хэдийд л бол хэдийд бодлоо өөрчилж болно гэж бүрэн чөлөөг олгосон байна. Ийм байдалд та түрүүлэн хөдөлж болно, танд тэгэх эрх байна, та түүнээс давуутай байна, наад зах нь та түүнийг хэлсэн амнаасаа буцахыг хүсье гэх нь ээ ч... гэтэл,

	— Хүүе ээ, тэгвэл та юу гэж бичих болж байна? гэж асуув.

	— Нөгөө захидлыг гэв.

	— Би байсан бол ч: «Элбэрэлт хаантан минь...» гээд л...

	— Элбэрэлт хаантан гэж заавал бичих хэрэгтэй байдаг юм уу?

	— Заавал! Ер нь болохгүй нь юу билээ? Миний бодоход...

	— За, за! Тэгээд цааш нь!

	— «Элбэрэлт хаантан минь! Уучлаарай, намайг юу...» Үгүй ээ, ямар ч уучлаарай хэрэггүй! Бодит байдал бүх юмыг баталж байгаа юм чинь, зүгээр л:

	— «Би танд бичиж байна. Миний тэвчээргүйг та уучлаарай. Гэвч би бүтэн жил итгэл найдвараар жигүүрлэж байлаа. Одоо болоход нэг өдрийн эргэлзэл ч дааж чадахгүй байгаа нь миний буруу гэж үү? Та нэгэнт энд ирчхээд байгаа энэ үед та өөрийнхөө бодлыг өөрчилсөн ч байж болох юм. Би танд дургүйцээгүй, танд буруу өгөхгүй байгааг энэ захидал өгүүлэх болно. Би нэгэнт л ийм хувь тавилантайгаас хойш таны сэтгэл зүрхийг эзэмдэж чадаагүйнхээ төлөө таныг буруутгах юм алга!

	Та бол ачтай буянтай хүн. Та миний энэ тэвчээр алдаж бичсэнийг үзээд битгий инээгтүн, битгий уурсагтун. Үүнийг хөөрхийлөлтэй нэг бүсгүй бичиж байна, тэр бол гав ганцаараа, зааж сургах ч хүнгүй, зөвлөж хэлэх ч хүнгүй, өөрөө өөрийнхөө сэтгэлийг эзэмдэж хэзээ ч чадаагүй хүн гэдгийг бодоорой. Гэвч хоромхон зуурт ч болов миний сэтгэлд эргэлзээ төрөхөөр завдсан бол уучлаарай. Танд үнэхээр их дурлаж, дурласаар байгаа бүсгүй хүнийг гомдоох гэж бодох хүн биш шүү дээ» гээд биччих гэсэн чинь,

	— Тэгье, тэгье! Энэ чинь яг миний бодсон мөн байна! гэж Настенька дуу алдаж, нүд нь баяраар гэрэлтэн, — Ай! Та миний эргэлзээг шийдэж өглөө. Бурхан таныг над руу илгээсэн байна! Баярлалаа, танд баярлалаа! гэж бөөн баяр болов.

	— Яалаа гэж? Намайг бурхан явуулсны төлөө юү? гэж би түүний баясан итгэсэн нүүрийг харж баярлан хэлбэл,

	— Тийм, түүний төлөө ч байх нь ээ яах вэ гэв.

	— Ай, Настенька! Бид зарим хүмүүст зүгээр л бидэнтэй хамт аж төрж байгаагийнх нь төлөө баярлаж байдаг. Та надтай учирсны төлөө, бүх насаараа таныг дурсаж явах болсныхоо төлөө танд баярлаж байна гэхэд минь,

	— За, боллоо боллоо! Ингэхэд байна шүү, та сонсож бай, тэр хүн ирмэгцээ л даруйхан ирснээ мэдэгдэнэ, тэгэхдээ тэр талаар ерөөсөө мэдээгүй байгаа танил сайн санаат, эгэл хүмүүсийн нэгнийд захидал бичээд үлдээнэ, эсвэл надад захидал бичиж болмооргүй юм уу, захидалд бүх юмыг дурдах аргагүй нь мэдээжээс хойш, ирсэн өдөртөө л уулзахаар болзсон газраа яг арван цагт ирнэ гэж тохиролцсон юм байхгүй юү. Би түүний ирснийг нэгэнт мэдэж байна. Гэвч захидал ч өгөхгүй, өөрөө ч ирэх гүй гурав дахь хоногийн нүүр үзэж байна. Та өөрөө миний захидлыг миний яриад байгаа тэр сайн хүмүүст аваачиж өг. Тэд нар цааш нь дамжуулна. Хэрвээ хариу өгдөг юм бол нь та өөрөө орой арван цагт надад авчирч өг гэхээр нь,

	— Захидал захидал л гэх юм! Эхлээд захидлаа бичих хэрэгтэй байна шүү дээ! Энэ маань нөгөөдрөөс наашгүй юм болох нь байна гэвэл Настенька:

	— Захидал... Захидал... гэвч... гэж жаахан түгдэрсхийн дуугарав.

	Гэвч тэр нь үгээ гүйцээсэнгүй. Эхлээд надаас нүүр буруулж, улаан сарнай шиг болтлоо улайснаа гэнэт миний гарт захидал атгуулчихсан нь аль хэдийн бичсэн бололтой бүр бэлэн зэлэн болгож, дугтуйлчихсан захидал байв. Миний толгойд ямархан нэгэн танил, дотно, сайхан дуртгал зурсхийн орж ирэв.

	— R, o-Ro, s, i-si, n, a-na гэж би эхлэн дуугарч,

	— Rosina! хэмээн бид хоёр хоёулаа нэгэн зэргээр аялгуулж, би баярласандаа болоод түүнийг арай л тэврээд авчихсангүй. Настенька ч улайхын чинээгээр улайж хар сормуусны үзүүрт сувдан хэлхээ шиг нулимс бөнжгөнүүлэн инээв.

	— За одоо, боллоо боллоо! Баяртай гэж тэр дээр дээрээс нь дуугараад

	— Захидал энэ байна, хүргэж өгөх хаяг нь энэ байна. Баяртай! Уулзталаа баяртай! Маргааш уулзъя! гэж хэллээ.

	Тэгж хэлээд хоёр гарыг минь чанга атгаж, толгой дохичхоод харвасан сум шиг л годхийн өөрийнхөө суудаг хөндөл гудамж руу орчихлоо. Би түүнийг харцаараа үдэж удтал доороо зогсов.

	«Маргааш уулзъя! Маргааш уулзъя!» гэж хэлсэн нь түүнийг нүднээс далд ормогц толгойд зурсхийн бодогдов.

	 


ГУРАВ ДАХЬ ШӨНӨ

	 

	Өнөөдөр уйтгартай, бороотой, яг л миний ирээдүй шиг гэрэл гэгээгүй өдөр болов. Намайг айхавтар хачин бодол, айхавтар муухай санаа хавчиж боогоод, миний хараахан мэдэхгүй асуултууд толгойд багтаж ядан чихцэлдээд байсан хэр нь түүнийг шийдэж, нэгэн тийш нь болгох хүч ч алга, хүсэл ч алга, энэ бүхнийг шийддэг нь би биш! гэж бодогдоод байлаа.

	Өнөөдөр бид хоёр уулзахгүй. Өчигдөр орой бид хоёрыг хоёр тийшээ салах үес тэнгэр үүлшин, манан бүрхэж байж билээ. Маргааш муухай өдөр болох нь гэж намайг хэлэхэд Настенька юм дуугарсангүй. Өөрөө өөрийнхөө эсрэг юм хэлэхийг хүссэнгүй. Учир нь түүний хувьд өчигдрийн өдөр гэрэлтэй гэгээтэй, саруулхан, нэг ч үүл жаргалын нарыг нь халхалмааргүй бодогдож байсан хэрэг.

	— Бороотой болох юм бол та бид хоёр уулзахгүй байх! Би ийшээ ирэхгүй гэж тэр хэллээ.

	Би түүнийг өнөөдрийн бороог ч анзаараагүй байх гэж бодсон юм, гэтэл өөрөө ирсэнгүй.

	Өчигдөр бид хоёрын гурав дахь уулзалт, бид хоёрын гурав дахь цагаан шөнө байлаа...

	Ер нь баясал жаргал хүнийг юутай сайхан болгоно вэ! Элэг зүрх энхрий хайраар юутай их булгилна вэ! Өөрийнхөө булгилсан сэтгэлийг өөр нэг сэтгэлтэй нийлүүлмээр санагдаад, бүх юм хөгжөөнтэй, бүх юм инээдтэй наадтай байгаасай гэж бодогдоод байх шиг байна. Тийм баяр баясгалан юутай нөлөөтэй вэ! Өчигдөр түүний инээх нь хэчнээн ялдамхан, миний сэтгэлд хэчнээн элэгсэг байв аа... Бас намайг яаж үйлчилж, яаж эрхлүүлж, сэтгэлийг минь яаж урамшуулан бүүвэйлж байв аа! Аяа, жаргал дагаж ямар их маяг гарч ирнэ вэ! Тэгэхэд би... би бүх юмыг чин үнэнд тооцож байжээ. Би түүнийг... гэж бодож байлаа.

	Гэтэл, тэнгэр минь, би яаж тэгж бодов оо? Бүх юм хүнийх, миний гэх юм байхгүй болчхоод, адаглаад л бүр тийм ялдам ааш, тийм халамж, тийм хайр... тийм ээ намайг хайрласан тэр хайр нь удахгүй өөр хүнтэй уулзахын баяр, өөрийнхөө жаргалыг надад нялзаах гэсэн хүслэнгээс өөр юу ч биш байсан байхад би яаж тийм сохор байв аа?.... Нөгөө хүн ирээгүй, бид дэмий хүлээж байх зуур баргар царайлан, зүрх алдаж, битүү эмээж эхлээд хамаг хөдөлгөөн, хамаг үг хэл нь тийм хөнгөн шингэн, зугаатай хөгжөөнтэй биш боллоо. Харин намайг анхаарах анхаарлаа хоёр дахин ихэсгэж, хүсэж байгаа зүйл нь биелэгдэхгүй болох вий гэж айсан дээрээс тэр бүгдийгээ өөрийн мэдэлгүй надад гаргахыг хүссэн нь хачирхмаар юм. Миний Настенька төчнөөн зүрх алдаж, төчнөөн айсан нь сая л түүнд хайртайг минь ойлгоод, миний хөөрхийлөлтэй дурлалыг өрөвдсөнөөс болох шиг боллоо. Ер нь биднүүс өөрснөө зовлонд учирвал өрөөл бусдын зовлонг хүчтэй мэдэрдэг, мэдрэхүй бутарч сарнидаггүй, харин ч нягтран хуралддаг ажээ...

	Би түүнтэй уулзахаар итгэл төгс ирээд тэсэж ядан хүлээхдээ одоо ямар юмтай учрахыгаа, энэ бүхэн миний санаснаар дуусахгүйг огтхон ч бодсонгүй. Настенька баярын мишээлээр мишээж, хариу хүлээж байлаа. Хариу нь тэр өөрөө байж, ирэх ёстой, бүсгүйн дуудсанаар хурдан ирэх ёстой байв. Настенька надаас бүтэн цагийн өмнө иржээ. Тэр эхлээд юм л бол инээж, миний үг хэлэх болгонд хөхөрч байв. Би юм ярин завдсанаа дуугаа хураав.

	— Миний яагаад ийм баяртай, таныг харах нь яагаад ийм баярламаар, өнөөдөр танд яагаад ийм их хайртай байгааг та мэдэж байна уу? гэж түүнийг асуухад,

	— Тийм гэж үү? гэж би асуув. Миний зүрх булгилан чичирлээ.

	— Та надад дурлаагүй болохоор би таныг хайрлаж байна. Таны оронд өөр хүн байсан бол сандаргаж тэвдүүлж, салахгүй шалж, сүйд майд болж, бүр эмгэгтчих байсан байх. Гэтэл та ийм аятайхан байж байна! гэж хэлээд гарыг минь сүрхий чанга базаад авахлаар нь би золтой л ёолчихсонгүй. Настенька инээд алдав.

	Тэгээд минут хирээтэйн дараа маш төв байдлаар:

	— Бурхан минь! Та яасан сайн хүн бэ! Бурхан таныг над руу явуулжээ! Хэрэв та одоо надтай цуг байгаагүй бол би ер яах байсан бол оо? Та яасан уужим тэнүүн хүн бэ! Та яасан сайхнаар намайг хайрлана вэ! Намайг нөхөртэй болсон хойно та бид хоёр төрсөн ах дүүгээс ч илүү маш эвтэй байх болно. Би таныг бараг л түүнийг... шигээ хайрлах болно гэж хэлэв.

	Тэрхэн агшинд надад нэг л аймаар гунигтай болов. Гэлээ ч гэсэн инээдэрхүү нэг юм сэтгэлд минь орж ирсэнд:

	— Та эрүүл биш байна, та хулчийж байна. Та түүнийг ирэхгүй гэж бодож байх шив гэж хэлбэл,

	— Бурхан харах болтугай! Хэрвээ би жаргалгүй байсан бол таны наад сэжиг, таны наад зэмлэлийг дуулаад уйлах байсан шиг санагдана. Ер нь та намайг бодолд оруулж, бүр бодлогошроход хүргэлээ. Гэвч би дараа бодно, харин таныг үнэн юм хэлж байна гэдгийг одоо хүлээн зөвшөөрч байна. Тийм ээ! Би нэг л биш болоод байна. Би нэг л хүлээгээд, бүх юмыг нэг л дэндүү амархан болсноор бодоод байна. За больё, сэтгэлийн тухай яриагаа хойш тавья!... гэв.

	Энэ үеэр хүний хөлийн чимээ сонсогдож, харанхуйн дунд нэг хүн биднийг чиглээд ирж яваа нь харагдав. Бид хоёр хоёулаа давхийн цочиж, Настенька бүр хашхиран алдав. Би түүний гарыг тавиулаад, холдох гэж байгаа байдал үзүүлэв. Гэвч бид хоёр хоёулаа хууртжээ. Хүлээсэн хүн маань биш байлаа.

	Настенька надад гараа өгч,

	— Та юунаас айгаа вэ? Миний гарыг юунд тавьчихав аа? Ямар хамаа байх вэ? Бид хоёр цуг түүнийг угтана. Тэр хүн бид хоёр бие биедээ ямаршуу хайртайг хараасай гэж бодож байна гэхэд нь би:

	— Бие биедээ ямаршуу хайртайг! гэж давтан хашхирав.

	«Ай Настенька, Настенька! Чи ингэж хэлснээрээ ямар их юм бодогдуулав аа! Настенька минь, ийм хайраас болоод зарим үед дотор хүйт оргиж, сэтгэлд хэцүү болдог. Чиний гар хүйтэн, миний гар гал шиг халуун байна. Настенька, чи яасан сохор юм бэ!... Ай, жаргалтай хүн заримдаа яасан яршигтай болдог гэх вэ! Гэвч би чамд уурлаж болсонгүй!....» гэж би бодлоо.

	Тэгсээр би тэсэж чадахаа болиод:

	— Хүүшээ, Настенька аа, намайг өдөржингөө яасан гэж та санана? гэж хашхичих шахам хэлэв.

	— Юу? Яагаа вэ? Бушуухан яриач! Юү гэж та одоо болтол ярихгүй байгаад байсан юм бэ? гэхэд нь,

	— Нэгдүгээрт, Настенька минь би таны бүх даалгаврыг биелүүлж, таны тэр сайн санаат хүмүүст захидлыг тань өгсөн, харин дараагаар нь... дараагаар нь гэртээ хариад унтахаар хэвтсэн гэж хариулбал,

	— Ердөө л энэ үү? гэж Настенька инээд алдав. Миний нүдэнд аанай дэмий нулимс мэлтэлзэж эхэлсэн байсан болохоор би зүрх шимшрэн байж:

	— Бараг л тийм дээ. Би тантай болзсон хугацаанаасаа нэг цагийн өмнө сэрсэн. Гэтэл ер унтаагүй юм шиг байлаа. Би яаснаа мэдэхгүй байна. Энэ бүхнийг танд хэлэхээр наашаа ирж явахад минь, миний хувьд цаг хугацаа зогсчихсон юм шиг, үүнээс хойш миний биед зөвхөн мэдрэх хүртэх л үлдэх учиртай болсон юм шиг, ганц минут л бүхэл бүтэн зуун жил үргэлжлэх юм шиг, нэг үгээр хэлбэл миний хувьд хамаг амьдрал царцчихсан юм шиг... байсныг яана. Намайг сэрэхэд аль хэдийнээс мэдэх, урьд нэгэн газар сонссон ч мартагдсан яруу сайхан хөгжмийн ая эгшиг санаанд ороод ирэх шиг боллоо. Тэр ая эгшиг насан туршид минь сэтгэлийн угаас ундрах гээд байснаа, сая л нэг... гэнгүүт Настенька үг дундуур минь орж:

	— Ай, тэнгэр минь! Бурхан минь! Яахлаараа тэр вэ? Би ерөөсөө нэг ч юмыг ойлгохгүй байна гэж хэлэв.

	— Ай, Настенька! Энэ хачин сэтгэгдлийг би танд яаж ийгээд дамжуулъя гэж бодсон юм л даа... гэж хэдий цаана боловч итгэл найдвар нуугдсаар байгаа гомдоллосон дуугаар эхлэн завдтал,

	— Боллоо, боллоо, болигтун! гэж тэр дуугарсан нь сэргэлэн хүн болохоороо хоромхон зуурт бүх учрыг таагаад мэдчихсэн хэрэг байв.

	Тэгснээ гэнэт нэг л ер бусын баясгалантай, яриатай хөөрөөтэй, бүр дүрсгүй болчих нь тэр. Намайг сугадан инээж, намайг ч бас инээгээсэй гэж, миний арай ядан хэлсэн үг болгоны дараа удтал чанга чангаар инээж байв... Тэгээд намайг уурлахаар завдахад гэнэт аальгүйтэж маяглаж гарав.

	— Хүүшээ, таныг надад дурлаагүй болохоор жаахан хар буумаар байх юм байна шүү дээ. Ийм байж бүсгүй хүний сэтгэлийг үймүүлнэ гэдэг чинь юу гэсэн үг вэ! Гэлээ ч гэсэн, шударга чигч ноёнтон минь, намайг ийм хээгүй байсны төлөө магтаж л таарна даа. Миний толгойд ямар ч тэнэг юм орж ирлээ гэсэн би танд цөмийг нь ярина, бүр бүгдийг нь ярина гэж ярихаар нь би:

	— Та сонс доо! Арван нэгэн цаг болж байна аа даа, янз нь? гэж алсын нэгэн цамхгаас хонхны нэгэн хэмийн чимээ сонстоход хэлэв. Настенька гэнэт зогсож, инээхээ болиод тоолж гарав. Тэгээд:

	— Тийм байна, арван нэг боллоо гэж мятрамхай зориг муутайхнаар хэллээ.

	Би түүнийг айлгаж, цаг тоолуулах болсондоо төдхөн гэмшиж, муу юм хийлээ гэж өөрийгөө зүхэв. Түүний төлөөнөө би гутарч гуньж, өөрийн тарьсан балгийг яаж арилгахаа мэдсэнгүй. Тиймээс дэмий л тайтгаруулж, тэр хүний ирэхгүй байгаа шалтгааныг эрэлхийлж, эсэн бусын баталгаа нотолгоо гаргаж ирэв. Тэрхэн үес түүнийг хуурахаас амархан юм огт байгаагүй бөгөөд ер хэн ч байлаа гэсэн тийм үед ямар боловч тайтгаруулах үгийг нэг л баяртай сонсох байсан биз. Миний хувьд гэвэл өчүүхэн боловч зөвтгөх арга олдсонд учир зүггүй баярлав.

	Тийнхүү би баталгаа нотолгооныхоо ер бусын тод томрууныг бахдан, улам улам ам халж,

	— Инээдтэй ч юм бол доо. Цаадах тань ирж чадсангүй л дээ. Та ч гэсэн намайг хуураад нааш нь ирүүлсэн байна. Би бүр цагийн баримжаа ч үгүй болчихлоо, Настенька минь... Харин та бод л доо, тэр хүн захидлыг дөнгөж сая авсан байж болно, ирж чадахгүй байж болно, хариу захидал илгээж болно, тэгвэл захидал нь маргаашаас нааш ирэхгүй биз дээ. Би маргааш өглөө эрт очно, тэгээд төдхөн танд мэдэгдэнэ. Ер нь мянга түмэн учир шалтгаан байж болно биз дээ, жишээ нь тэр хүн захидал очиход гэртээ байгаагүй байж болно, бас одоо болтол авч уншаагүй байж болно биз дээ? Ямар ч юм тохиолдож болно гэж яривал Настенька:

	— Тийм, тийм! Би бодсонгүй л дээ.

	Ямар ч юм болж бололгүй яах вэ гэж хамгийн дуулгавартай ч цаанаа өөр нэг адармаатай юм бодож байна аа даа гэмээр аялгаар үргэлжлүүлэн

	— Та ингэх хэрэгтэй байна, та маргааш өглөө аль болох эрт, ямар нэгэн хэл чимээ авбал даруйхан надад дуулга. Та намайг хаана суудгийг мэднэ шүү дээ! гэж хэлээд өөрийнхөө хаягийг хэд дахин хэлэв.

	Тэгснээ гэнэт маш ялдам маш хүлцэнгүй болчихлоо... Миний юу ярьж байгааг анхааралтай сонсож байгаа юм шиг хэр нь ямар нэг юм асуухад минь дуугүй болж, мэгдээд, буруу харчхаж байв. Би түүний нүдийг нь ажиглавал яг л уйлж байлаа.

	— За ингэж байж болох уу даа? Яасан ч хүүхдээрээ юм бэ дээ? Яасан ч цайлган юм бэ дээ!... Та болиоч дээ! гэж би аргадав.

	Настенька инээж тайвшрахыг оролдсон боловч эрүү нь чичирч, цээж нь оволзсон хэвээр байв.

	Тэгээд хэсэгхэн зуур дуугүй байсныхаа дараагаар:

	— Би таныг бодож байна. Та мөн ч сайн хүн юм. Үүнийг чинь чулуун зүрхтэй хүн л мэдэхгүй байх... Сая миний толгойд ямар бодол орж ирснийг та мэдэж байна уу? Би та хоёрыг жишиж үзлээ. Яагаад та биш, тэр хүн байв аа? Яагаад тэр хүн тань шиг биш байна вэ? Би хэдийгээр түүнийг танаас илүүгээр хайрладаг ч танаас доор хүн дээ гэж боддог гэв.

	Би юу ч дуугарсангүй. Тэр намайг ямар нэг юм хэлээсэй гэж хүлээж байх шиг байв.

	— Би түүнийг бүрмөсөн сайн ойлгоогүй, бүрмөсөн сайн мэдээгүй байж болох л юм. Би түүнээс дандаа л нэг айгаад байх шиг байсан. Тэр хүн нэг л томоотой, нэг л ихэмсэг байсан. Гэхдээ зөвхөн тэгж харахаас биш, зүрх сэтгэлд нь минийхээс илүү ялдам зөөлөн ааш бий гэдгийг би мэдэлгүй яах вэ... Намайг түүн рүү боодолтой юмаа бариад орж очиход яаж харсныг нь би санаж байна. Тэглээ яалаа ч би түүнийг нэг л дэндүү их хүндэтгэдэг юм. Гэтэл энэ маань биднийг тэнцүүгүй хоёр шиг болгож байна уу, яаж байна? гэхлээр нь би:

	— Тийм биш, Настенька, тийм биш. Энэ чинь та энэ ертөнцөд түүнийг хамгаас илүү хайрладаг, өөрөөсөө ч хавьгүй илүүгээр хайрладаг гэсэн үг шүү дээ гэв.

	— За тийм болог л доо. Гэтэл одоо миний толгойд ямар бодол орж ирснийг мэдэж байна уу? гэж гэнэхэн Настенька хариулаад

	— Би одоо түүний тухай ярихаа болилоо, ерөөсөө ч больё. Энэ бүхэн аль эртнээс санаанд минь орсон юм. Яахлаараа биднүүс ах дүү нар ах дүү нартайгаа харьцдаг шиг байхгүй байна вэ? Яахлаараа хамгийн сайн хүн өөр хүнээс заавал нэг юм нууж, дуугүй байдаг юм бэ? Хэлсэн үгдээ эзэн болохоо мэдэж л байгаа юм бол бодсон санаснаа шулуухан хэлчхэж болдоггүй нь юу юм бэ? Гэтэл аливаа хүн үнэн байгаагаасаа ширүүн юм шиг харж, тун удахгүй ил гаргах бодлоо гутаахаас айж байгаа юм шиг байх юм... гэхэд нь энэхэн үед хэзээ хэзээнээс илүүгээр өөрийнхөө бодлыг дарж байсан би:

	— Ай, Настенька минь дээ! Та зөв ярьж байна. Энэ чинь олон юмнаас шалтгаална шүү дээ гэв.

	Настенька үнэн сэтгэлээсээ уулгалан,

	— Үгүй, үгүй! Жишээ нь та бусадтай адилгүй байж байна. Би юу мэдэж мэдэрч байгаагаа яаж танд хэлэхээ үнэндээ мэдэхгүй байна. Гэвч, жишээ нь та... одоо ч гэсэн... миний тусын тулд ямар нэг юм золиосолж байх шиг санагдах юм гэж зориг алдрангуй хэлээд над руу хальт хараад авснаа,

	— Би бол жирийн нэг бүсгүй шүү гэж танд хэлж. байх шиг санагдвал та намайг уучлаарай. Би чинь хараахан үзсэн харсан юмаар бага, заримдаа юм ярьж чадахаа байчихдаг хүн гэж ямар нэгэн далдын бодлоос болоод чичирхийлэх дуугаар өгүүлэхдээ бас инээмсэглэхийг хичээж,

	— Гэвч би танд баярлаж байна, энэ бүхнийг өөрцгүй мэдэж мэдэрч байна гэж хэлмээр байна санж... Аяа, үүний тул бурхан таныг жаргуулах болтугай! Харин та надад тэр мөрөөдөгчийн талаар ярьсан чинь ор тас худал, нэг үгээр хэлбэл ерөөсөө танд холбогдолгүй зүйл гэж хэлэх гэсэн юм.

	Та түрүүчийнхээсээ дээрдэж байна, та бол өөрийнхөө тайлбарлаж ярьснаас шал өмнөө хүн байна. Хэрвээ та хэзээ нэгэн цагт хайрлаж дурлах юм бол бурхан ивээж тэр эмэгтэйтэй тань жаргуулаасай! Харин би тэр эмэгтэйн зүгт хүсэх юм ер алга, яагаад гэвэл тантай байгаа цагт жаргах нь гарцаагүй юм чинь. Би мэдэж байна, би өөрөө эмэгтэй хүн, намайг танд... ингэж хэлж байхад та надад итгэх ёстой гэж ярилаа.

	Тэр дуугүй болж, гарыг минь чанга атгав. Би ч гэсэн ялгаагүй, сэтгэл догдолсондоо болоод юу ч дуугарч чадсангүй. Нэлээд хэдэн минут өнгөрлөө.

	— За даа, өнөөдөр ч ирэхгүй нь бололтой доо! Орой болчихлоо!... гэж сая хараагаа дээшлүүлэн хэлэхэд нь,

	— Маргааш ирнэ ээ гэж би их л итгүүлэхүйц төв дуугаар хэлэв.

	Настенька сэргэн баясаж:

	— Тийм ээ, би ч гэсэн одоо түүнийг маргааш л ирнэ байх гэж бодож байна. За, баяртай шив дээ! Маргааш болтол! Бороотой байвал би ирэхгүй байж магад. Харин нөгөөдөр ирнэ, надад юу ч тохиолдсон заавал ирнэ. Та заавал ирээрэй. Би тантай уулзах дуртай байна, би танд цөмийг нь ярина гэж хэлэв.

	Тэгээд салдаг дээрээ надад гараа өгч, намайг сайтар ширтээд:

	— Та бид хоёр одоо үүрд хамт явах болно, тийм биз дээ? гэж асуув.

	Ай, Настенька, Настенька! Чи намайг одоо яаж ганцаардаж байгааг мэддэг ч болоосой.

	Арван цагийн дохио дуугарахад би гэртээ тогтож сууж чадсангүй, хэдий тэнгэр муухай байсан ч хувцсаа өмрөөд гадагшаа гарав. Би өөрсдийнхөө очдог сандал руу очив. Тэдний суудаг хөндөл гудамж руу орсноо зовоод эргэлээ. Тэднийх хүрэхэд хоёр гуравхан алхмын зайтайгаас буцаж цонх руу нь ч харсангүй. Тийнхүү урьд өмнө тохиолдож байгаагүй гунигтайгаар гэртээ харьж ирэв.

	Яасан ч өгий даасан уйтгартай үе вэ дээ! Гадаа сайхан байсан бол би шөнөжин түүгээр сэлгүүцэх байсан юм...

	Гэвч маргааш болгоё, маргааш болгоё! Маргааш Настенька надад цөмийг ярина.

	Гэтэл өнөөдөр захидал ирсэнгүй. Ер нь ч тэгж л таарах байсан биз. Тэр хоёр хэдийнээ уулзчихсан...

	 


ДӨРӨВ ДЭХ ШӨНӨ

	 

	Тэнгэр минь, энэ бүхэн яаж төгсөв өө! Энэ бүхэн юугаар дуусав аа!

	Би есөн цагт очив. Настенька хэдийнээ ирчихсэн байлаа. Би бүр түүнийг холоос харахад анх уулзсан үеийнх шиг маань эргийн хашлага тохойлдоод зогсож, намайг дөхөж очихыг мэдсэнгүй.

	— Настенька! гэж би догдолсон сэтгэлээ албаар дарж дуудав.

	Тэр хурдан гэгч наашаа харж:

	— За! За тэгээд, бушуулаач! гэв.

	Би түүн рүү алмайран ширтэв.

	— За, захидал хаа байна? Та түүнийг авчрав уу? гэж хашлаганаас өрөөсөн гараараа шүүрэн асуухад нь,

	— Үгүй, би захидал авчирсангүй. Цаадах чинь одоо болтол ирээгүй гэж үү? гэж би асуухчаа боллоо.

	Настенька аймаар цонхийж, намайг удтал гөлрөн хөдлөхгүй зогсов. Би түүний эцсийн горьдлогыг нь тас цохижээ.

	— За яадаг санж! Ингээд намайг орхиж байгаа бол одоо яая гэх вэ? гэж сая нэг ам нээж, тасалдсан дуугаар хэлэв.

	Тэгээд газар шагайж, дараа нь над өөд харах гэсэн боловч эс чадав. Дахиад хэдэн минут догдолсон сэтгэлээ дарж ядан байснаа гэнэт эргэж, эргийн хашлага тохойлдоод енгинэтэл уйлж гарлаа.

	— Болиоч дээ, боль л доо! гэж би тайтгаруулахаар завдсан боловч түүнийг харж байж яриад байх чадал хүрсэнгүй. Ер нь би юугаа ч хэлэх билээ дээ? 

	Настенька уйлсан чигээрээ:

	— Намайг битгий тайтгаруул, түүнийг битгий ярь, түүнийг ирнэ, ингэж намайг хүний үнэргүй хатуугаар хаяагүй гэж битгий яригтун. Яалаа гэж, яалаа гэж энэ вэ? Миний тэр муу захидалд буруу юм орчихсон баймааргүй сэн дээ? гэв.

	Тэгтэл эхэр татах дуун үгийг нь тасалдуулав. Би түүнийг харж элэг эмтрэв.

	— Ай, яасан хүний үнэргүй хатуу юм бэ! гэж Настенька дахин үглэж эхлээд,  — Нэг ч үг бичдэггүй байна шүү, бүр нэг ч үг! Чи надад хэрэггүй, би чамд дургүй болсон гэж бичих нь ээ ч болно шүү дээ. Гэтэл бүтэн гурав хонож байхад сураг чимээ байдаггүй! Зөвхөн өөрт нь дурлаж байгаагаараа л буруутай яадгаа алдсан хөөрхий бүсгүйг дорд үзэж гомдоохоос зовдоггүй байх нь ээ! Бурхан минь, бурхан минь! Би одоо анх түүн рүү өөрөө очиж, өмнө нь муугаа үзэж, уйлж унжин, халтихан боловч хайрлаач дээ.. гэж гуйж гувшиж байснаа санаж байна. Тэгээд байхад шүү!... Та сонс л доо гээд надад хандаж, хархан нүдээ гялалзуулан, — Ингэмээргүй дээ! Ингэж байж таармааргүй, энэ бол дэмий юм! Эсвэл та, эсвэл би хууртсан байна. Захидлыг минь аваагүй ч байгаа юм бил үү? Яаж болох юм бэ, та бод л доо, та хэл л дээ, бурхныг бодож та тайлбарла л даа, би ерөөсөө ойлгохгүй байна, ингэж надад зэрлэг бүдүүлгээр хандаж яаж чадна вэ! Нэг ч үг хэл байдаггүй! Ер нь адгийн муу хүнийг ч болов өрөвддөг шүү дээ. Ямар нэгэн юм дуулсан юм бил үү, хэн нэгэн хүн миний талаар түүнд ярьсан юм бил үү? гэж хашхирах шахам хэлээд, — Та юу гэж бодож байна, юу гэж үзэж байна? гэж асуув.

	— Та байз л даа, Настенька, би маргааш таны өмнөөс түүнтэй очиж уулзъя гэвэл,

	— Тэгээд! гэв.

	— Би бүр цаад наадгүй асууж, бүх юмыг хэлье гэхэд минь,

	— Тэгээд, тэгээд! гэлээ.

	— Та захидал бич. Үгүй гэж битгий хэлээрэй. Настенька минь, үгүй гэж битгий хэлээрэй! Би түүгээр таны энэ байдлыг хүндэтгүүлж чадна, цөмийг мэдэж авах болно, харин... гэж хэлтэл үг дундуур минь орж,

	— Үгүй, найз минь, үгүй, боллоо! Надаас нэг ч үг, нэг ч мөр захидал горьдсоны гарз. Одоо болсон! Би түүнийг танихгүй, би түүнд хайргүй болсон, би түүнийг ма-ма-мартана аа гэв.

	Настенька хэлэх гэснээ гүйцээсэнгүй.

	— Тайвшир, тайвшир! Наашаа суу гэж би түүнийг сандалд суулгангаа хэлбэл,

	— Би тайван байна аа. Одоо болсон! Энэ яах вэ! Энэ бол зөвхөн нулимс, хатчихна аа гайгүй! Та намайг юу гэж бодож байна, үхнэ байх, усанд живнэ байх гэж бодоо юү? гэлээ.

	Би бүр бахардах шахаад, юм дуугаръя гэх нь ээ чадсангүй.

	Настенька миний гарыг бариад:

	— Хүүш ээ! Та байсан бол ингэхгүй байсан уу? Та байсан бол өөрөө танд хүрээд ирсэн бүсгүй хүнийг хаяхгүй байсан уу, түүний гэнэхэн тэнэг сэтгэлийг улайм цайм дооглохгүй байсан уу? Та түүнийг халамжлах байсан уу? Түүнийг ганцаараа байсан, өөрийгөө болгоомжилж чадаагүй, танд дурласан дурлалаасаа биеэ зайцуулж чадаагүй, түүнийг буруу юм хийгээгүй бүр ямар ч буруугүй... ерөөсөө юу ч хийгээгүй гэдгийг ойлгох байсан байх!... Ай бурхан, бурхан минь... гэнгүүт нь би догдолсон сэтгэлээ барьж байж чадахаа болиод тэссэнгүй.

	— Настенька! гэж хашхичин, — Настенька! Та намайг тарчилгаж байна! Та миний зүрхийг зүсэж байна, та намайг алж байна! Би дуугүй байж чадахаа болилоо! Би ер нь одоо л ярих ёстой, буцалсан сэтгэлээ гаргаж хэлэх ёстой... гэв.

	Би ингэж хэлэх зуураа суудлаасаа босов. Настенька гараас минь бариад намайг гайхан ширтэж ширтэж:

	— Та яаж байна? гэж асуув.

	— Хүүш ээ! гэж би шулуухан дуугараад, — Настенька, та намайг сонс! Би одоо юу хэлэх юм бэ, цөмөөрөө дэмий, бүтэшгүй, тэнэг л юм хэлэх байх! Би үүнийг хэзээ ч бүтэхгүй гэж мэдэж байна, гэхдээ дуугүй байж болохгүй байна. Таныг одоо шаналгаж байгаа юмны нэрийг барьж намайг уучлахыг эртнээс гуйж байна!.. гэж хэлбэл,

	— Юу, юу гэнээ? Та яаж байна? гэж тэр уйлахаа больж, намайг сайтар ажиглан хэлэхэд нь хачин сонирхсон байдал гайхсан харцанд тодхон үзэгдэв.

	— Энэ бүтэшгүй л дээ, гэхдээ би танд дурлаж байна, Настенька минь! Ийм л байна! За одоо хэлдгээ хэлчихлээ! гээд би гараа савчиж, — Одоо та надтай саяных шигээ ярьж байж болох нь уу, үгүй юү, миний танд хэлэх зүйлийг сонсож болох нь уу, үгүй юү гэдгийг үзнэ дээ... гэвэл Настенька өрсөн:

	— Тэгээд юу гэж, тэгээд юу гэж? Тэгээд яана гэж? Би таныг надад дурлажээ гэдгийг аль хэдийнээс мэдэж байсан юм. Гэхдээ зүгээр л дэмий байхаас гэгчээр... дурлаж байгаа мэтээр санагддаг байсан. Ай бурхан, ай бурхан! гэж уулга алдлаа.

	— Настенька минь, эхлээд зүгээр л байлаа, гэтэл одоо, гэтэл одоо... би яг л та тэр хүн рүү боодолтой юмаа бариад очсонтой адилхан болчхоод байна. Тэр хүн тэгэхэд хэнд ч дурлаагүй, та түүнд дурласаар байгаа болохоор би танаас ч долоон дор байна.

	— Та надад юу ярина вэ! Би бүр таныг ойлгохоо байчихлаа. Ер нь та юунд ингэж, юунд ч гэж дээ, яагаад ингэж гэнэт... Бурхан минь! Би тэнэг юм ярьж байна! Гэвч та... гээд Настенька бүрмөсөн балмагдаж орхисонд хоёр хацар нь ул бутрав. Тэр доошоо харлаа.

	— Яах юм бэ, Настенька аа, би яах юм бэ! Миний л буруу, би... буруугаар ашиглалаа. Үгүй, тийм биш, биш, биш, надад буруу алга. Би үүнийгээ сонсож мэдэрч байна, яагаад гэвэл чиний зөв гэж зүрх минь хэлээд өгч байна, яагаад гэвэл би таныг ердөө ч гомдоож, гутрааж ердөө ч чадахгүй! Би таны найз байсан. Одоо ч гэсэн найз чинь хэвээрээ байна. Би огтхон ч өөрчлөгдөөгүй. Харин одоо нүднээс минь нулимс бөмбөрөөд байна, Настенька, бөмбөрч л байг, бөмбөрч л байг, хэнд ч саад болоогүй юм чинь. Настенька минь, хатчихна аа гайгүй... гэхэд минь,

	— Та суу л даа, суугаач. Ай бурхан! гээд намайг сандалд минь буцааж суулгах гэв.

	— Үгүй! Настенька, би суухгүй. Би цаашдаа ийшээ ирж чадахаа нэгэнт болилоо.

	— Би таны нүдэнд харагдахаа нэгэнт болино. Би цөмийг нь хэлээд л яваад өгнө. Танд дурлаж байгааг минь хэзээ ч мэдэхгүй байх байсан гэж л хэлэх гэсэн юм. Би өөрийнхөө нууцыг хадгалах л байсан. Уг нь би энэ минутад ганц өөрийгөө ярьж таныг зовоохгүй байсан. Тийм шүү! Гэвч би одоо тэсэж байж чадсангүй. Та өөрөө эхлээд энэ тухай ярьсан, та буруутай, та л бүхний буруутан нь, надад буруу байхгүй. Та намайг өөрөөсөө холдуулж чадахгүй... гэж миний ярихад хөөрхий Настенька сандарч зовж байгаагаа чадахын хэрээр нуун байж:

	— Үгүй дээ, үгүй би таныг хөөгөөгүй байна, үгүй шүү! гэв.

	— Та намайг хөөхгүй юү? Тийм үү? Гэтэл би танаас өөрөө зугтах шахлаа шүү дээ. Би холдох нь холдоно, гэхдээ таныг сая цөмийг ярьсан болохоор би эхлээд цөмийг ярина, таныг энд уйлж, орхигдож байгаагаасаа (Настенька минь, би ингэж л хэлэх нь байна), хайр дурлал чинь няцаалгаснаасаа тарчилж байхыг үзээд би сууж байж чадсангүй, миний зүрх сэтгэлд таныг хайрласан хайр өчнөөн их байгааг би мэдэрч ч байна, сонсож ч байна, Настенька минь, өчнөөн их хайр шүү!... Тиймээс ч ийм хайр сэтгэлээрээ танд тус хүргэж чадахгүй, зүрх минь дэлбэрчих гээд байгаа нь надад тун харамсалтай байна, тэгээд л би, би дуугүй байж чадахгүй, хэлэх ёстой, бүр заавал хэлэх ёстой байлаа шүү дээ!... гэхэд минь Настенька хачин эвгүй хөдлөөд:

	— Тэг, тэг! Надад хэл л дээ, надад түүнийгээ хэл л дээ! Тантай ингэж харьцаж байгаа минь танд хачин санагдаж байж болох юм, гэвч... ярь ярь! Би танд дараа нь хэлнэ! Би танд цөмийг ярина! гэлээ.

	— Настенька, та намайг өрөвдөж байна. Найз минь, би танд зүгээр л өрөвдөлтэй харагдаж байгаа шүү дээ! Дүүрсэн хэрэг, дүнхийсэн толгой! Ам алдвал барьж болдоггүй шүү дээ! Тийм үү, үгүй юү? Та одоо цөмийг мэдэх боллоо. Ярих юмны маань гол эндээс л эхэлнэ. За тийм байж! Одоо бүх юм тодорхой байна. Та зөвхөн сонс. Таныг уйлж суухад би дотроо (аяа, юү бодсоныгоо би ярья л даа!) би дотроо (гэхдээ, Настенька, ингэж таарахгүй байх л даа), би дотроо таныг... би дотроо таныг яагаад ч гэх юм бэ дээ... түүнд дурлахаа хэнэг ч үгүй больсон гэж бодсон. Тэгэхэд би өчигдөр ч тэр, уржигдар ч тэр бодохдоо танаар өөрийгөө хайрлуулах юмыг заавал хийх байсандаа, та чинь өөрөө надад бараг л дурлачихлаа гэж хэлсэн биз дээ, Настенька минь. За өөр юу байх билээ? За ингээд, миний хэлэх гэсэн зүйл бараг дуусах шив дээ. За одоо, хэрвээ та надад дурласан бол юу болох байв аа гэдэг л байна, өөр юм алга! Найз минь, та сонс, (учир нь та ямар ч болов миний найз шүү дээ), би бол жирийн нэг ядарсан, тун өчүүхэн хүн, гэхдээ гол нь үүнд биш (би нэг л өөр юм яриад байна, зовсондоо болоод энэ шүү, Настенька минь), та түүнд дурлаж, миний мэдэхгүй тэр хүнд дурласан хэвээрээ байхад чинь би танд даанч хүчтэйгээр дурлаж байсан, ер нь та миний хайр дурлал танд дарамт болно гэдгийг мэдэхгүй л байх байсан даа. Та зөвхөн минут хором тутамд дэргэд чинь таны төлөөнөө... цохилон буй баярласан зүрх булгилан байгааг сонсож мэдрэх л байсан. Ай, Настенька, Настенька! Та намайг ямар болгочхов оо!... гэж намайг үглэхэд Настенька сандлаасаа яаран босоод,

	— Битгий уйлаач дээ, таныг уйлуулж байх нь эвгүй байна. Явъя, та бос, цуг явъя, битгий уйл л даа, уйлахаа боль л доо гэхдээ алчуураараа нулимсыг минь арчиж,—За, одоо явъя. Би танд нэг юм ярьж магадгүй нь... Тэр намайг орхисон ч гэсэн, намайг мартсан ч гэсэн, би түүнд хайртай хэвээрээ байлаа ч гэсэн (би таныг хуурах гээгүй байна)... та сонсож бай, дараа надад хариулаарай. Жишээ нь, би танд дурласан бол, эсвэл хэрвээ би зөвхөн... Ай, найз минь дээ, найз минь! Одоо бодох нь ээ би таныг надад дурласангүй гэж магтаж байхдаа таны хайр дурлалыг элэглэж, таныг дорд үзэж байсан байх нь ээ!... Ай бурхан! Би ер яагаад үүнийг урьдаас мэдсэнгүй вэ, яагаад урьдаас мэдсэнгүй вэ, би ер яасан тэнэг байв аа, гэвч... би шийдлээ, би цөмийг нь ярья... гэхлээр нь,

	— Хүүш ээ, Настенька, аан гэж бай! Би таныг зовоохоос цаашгүй байна. Тэгээд ч та намайг элэглэж байжээ гээд одоо санаа зовж байна, гэтэл би ингэж шаналж байгаа таныг өөр юмаар зовоох дургүй байна, бүр дургүй байна... Мэдээжийн хэрэг миний л буруу, Настенька минь, за баяртай! гэж би хэлэв.

	— Байзнаарай, намайг сонс. Та хүлээж чадах уу?

	— Юу хүлээх гэж?

	— Би түүнд хайртай. Гэвч ингэхээ болино, болих ч ёстой, болихгүй байж болохгүй. Одоо бүр больж байх шиг байна, надад мэдэгдэж байна. Магадгүй өнөөдөр ч дуусгавар болохыг хан байг гэх вэ, яагаад гэвэл би түүнийг үзэн ядаж байна, яагаад гэвэл тэр намайг доромжилсон, гэтэл та надтай цуг энд уйлж байдаг, та надад хайртай сайн учраас түүн шиг намайг няцаасангүй, гэтэл тэр хүн надад хайргүй байсан байна, ийм дээрээс би яван явсаар хайртай болж байна, тийм ээ, хайртай болж байна! Надад дурладагтай чинь адилхнаар дурлаж байна. Би өмнө ч ингэж танд яриа биз дээ, та ч өөрөө сонсоо биз дээ, та түүнээс илүү түүнээс сайхан сэтгэлтэй болохоор, түүнээс, түүнээс... юу болохоор чинь дурлаж байна.

	Хөөрхий түүний сэтгэл машид догдолсноос үгээ гүйцээж чадалгүй, толгойгоо мөрөн дээр минь тавьж, дараа нь цээжийг минь налаад гашуудан уйлав. Би түүнийг аргадаж тайтгаруулсан боловч больж өгсөнгүй, гарыг минь базалсан хэвээрээ эхэр татах завсар: «Жаахан хүлээ, жаахан хүлээ, би одоохон болино! Би танд... юу гэж хэлэх гэсэн юм, та миний энэ ус нулимсыг өөдгүйгээс боллоо гэж битгий бодоорой, жаахан хүлээ, мөдхөн зүгээр болно...» гэж хэлж байв. Тэгж тэгж болиод, нулимсаа арчиж, хоёулаа дахин цаашаа явцгаав. Би юм яривал яримаар байсан боловч тэр намайг хүлээ гэж олон дахин гуйв. Тиймээс хоёулаа дуугүй явцгаалаа... Тэгснээ сая л сэтгэлээ бариад юм ярьж эхлэв...

	— Ингэхэд байна аа гэж маш сулхан, чичиргэнэсэн дуугаар эхлэв. Гэвч төдхөн тэр дуунд нь нэг юм цангинаад, миний зүрхэнд шууд шигдэж, тэндээ таашаалтайяа уусан шингэх шиг болов. Настенька цааш нь: — Та намайг ийм тогтворгүй, аальгүй амьтан гэж битгий бодоорой, ийм түргэн бөгөөд амархнаар мартаж, зан нь хувирдаг хүн гэж бүү бодоорой... Би бүтэн жил түүнийг хайрлаж, дурлаж, хэзээ ч, бүр битүүдээ ч түүнээс сэтгэлээ өөрчлөөгүй гэдгээ андгайлъя. Гэтэл тэр хүн үүнийг минь зэвүүцэж, намайг элэглэж байсан байна, за яадаг санж вэ! Гэхдээ намайг гомдоож, сэтгэлийг минь доромжилсон. Би түүнийг хайрлахгүй байна, учир нь би бол гагцхүү ууч амгалан юманд, намайг ойлгодог юманд, сайн сайхан юманд хайртай байж болно. Яагаад гэвэл би өөрөө тийм хүн. Тиймээс тэр хүн надад таарахгүй. За яадаг санж вэ! Хууртаж хууртаж хожим болгоод ийм хүн байсан юм бий гэж мэдэж байснаас энэ нь ч дээр байна. За ингээд дууслаа! Миний сайн найз, юмыг яаж мэдэх вэ гээд гарыг минь базалж, — Юмыг яаж мэдэх вэ, магадгүй, миний хамаг хайр сэтгэл ердөө л хоосон сэтгэлийн хууртал байсан ч юм бил үү, магадгүй, эмээгийн хатуу гарт байснаас үүссэн дүрсгүйтэл, дэмий аашнаас минь болсон ч юм бил үү? Магадгүй, битүүнд биш, өөр хүнд дурлах, ийм хүнд биш өөр намайг хайрлах хүнд ч дурлах ёстой байсан бил үү... за больё, ингэж ярихаа больё гээд Настенька сэтгэл догдолж оволзтол амьсгаадан, — Би танд ердөө л... би танд ердөө л би түүнд дурласаар (биш ээ, түүнд дурлаж байсан) байгаа хэдий боловч, таныг юу хэллээ ч гэсэн... таны хайр сэтгэл, миний сэтгэлээс урьдын дурлалыг шахаад гаргачихмаар даан ч их байгаа бол, та намайг өрөвдье гэж байгаа бол, та намайг зоргод минь, тайтгарал ч үгүй, найдвар ч үгүйгээр орхихыг хүсэхгүй байгаа бол, та одоо надад хайртай байгаатайгаа адилаар үүрд намайг хайрлая гэж бодож байгаа бол баяр талархал минь, хайр дурлал минь таны хайрлах хайрт сая эн тэнцэх болно гэж андгайлъя... Тэгвэл та одоо миний хайрыг болгоож авна биз дээ? гэж асуув.

	Би эхэр татан амьсгаадаж:

	— Настенька! Настенька!... Ай, Настенька! гэж дуу алдвал,

	— За боллоо, боллоо! Одоо бүрэн боллоо! гэж Настенька арай чарай биеэ албадан дуугараад, — Ингээд бүх юмаа ярьчихлаа. Тийм үү, үгүй юү? Тийм биз? Та ч азтай сайхан, би ч азтай сайхан байна, энэ талаар цаашид нэг ч үг бүү цухуйлгая. Та хүлээзнэж, намайг өрөвдөж үзээрэй. Бурхныг бодож, өөр ямар нэг юм яриарай!... гэв.

	— Тэгье, Настенька, тэгье! Тэр тухай ярихаа больё, одоо би сайхан боллоо, би... Гэвч Настенька, өөр юм ярья, бушуухан, бушуухан, өөр юм ярья, тэгэх үү, би бэлэн байна...

	Гэтэл бид хоёр юу ярихаа мэдсэнгүй, хоёулаа инээж, хоёулаа уйлж, хоёулаа утга авцалдаагүй мянга түмэн юм ярилцав. Бид хоёр нэг үе явган замаар явж, нэг үе буцаад алхаж, нэг үе гудамж хөндлөн гарч, тэгснээ зогсож, дахиад голын эрэг талд гарч, яг л хүүхэд шиг явцгаалаа...

	— Настенька, би одоо ганцаараа байж байна. Гэтэл маргааш... Гэхдээ та мэдэж байлгүй яах вэ, би бол ядуу хүн, дөнгөж данган хоёр мянгаад юмтай, гэхдээ энэ яах вэ... гэж намайг үг эхэлтэл, 

	— Бололгүй яах вэ дээ, эмээ маань тэтгэвэр авдаг. Тийм болохоор бид хоёрт тээр болохгүй. Эмээг дэргэдээ авсан дээр байх гэв.

	— Тэгэлгүй яах вэ, эмээгээ авах хэрэгтэй... Харин Матрена л байна... гэхэд минь,

	— Харин тийм ээ, манайх ч гэсэн бас нэг Феклатай шүү дээ! гэхлээр нь,

	— Матрена сайн хүн шүү, гэм нь л сэтгэх санах юм байхгүй дээ. Бүр ямар ч сэтгэх санах юм байхгүй шүү. Гэхдээ энэ яах вэ!... гэлээ.

	— Хамаа алга. Тэр хоёр цуг байж болно. Харин та маргааш л манайд нүүгээд ир гэхэд нь,

	— Яаж тэр вэ? Танайд уу? За яах вэ, би бэлэн... гэж би хариулав.

	— Болно, та манай өрөөг хөлслөөд авчих. Манайх дээрээ давхарлагтай. Одоо хоосон байгаа. Нэг тайж язгуурын эмгэн сууж байснаа гараад явчихсан. Манай эмээ залуу хүн оруулах дуртайг нь би мэднэ. «Залуу хүнээр яах юм бэ?» гэж намайг хэлэхэд «Яах вэ дээ, миний нас дээр гарлаа, Настенька чи харин намайг түүнтэйгээ суулгах гэж байна гэж битгий бодоорой» гэдэг юм. Би түүнийг нь тийм л учиртай гэж таадаг юм гэж Настенькийн ярихад,

	— Ай, Настенька!... гэж би дуун алдав. Тэгээд бид хоёр хоёулаа инээд алдацгаав.

	— За боллоо, боллоо! Та чинь хаана суудаг хүн бэ? Би мартчихаж гэхэд нь,

	—...Юуны гүүрний тэнчээ, Баранниковын байшинд гэлээ.

	— Тэр нэг том байшин уу? гэж асуухад нь,

	— Тийм, тэр нэг том байшин гэж хариулав.

	— Би мэднэ ээ, сайн байшин бий. Харин та түүнээ орхиод, шалавхан манайд нүүгээд ир...

	— Настенька минь, маргааш л ирье. Би байрын хөлс төлөөгүй жаахан дутуутай. За тэр яах вэ... Би удахгүй цалингаа авах юм чинь...

	— Би ер нь танд ном зааж ч магадгүй байх шүү. Өөрөө сурчхаад, танд ном заадаг болно...

	— Тэгвэл ч их л сайн байна... Би удахгүй шагнал авна...

	— Ингээд та маргааш манайд суудаг хүн болох нь байна...

	— Тийм, бид хамтдаа «Севилийн үсчин» үзнэ, одоо түүнийг удахгүй дахиад тавих гэж байна.

	— Тэгнэ, цуг явна гэж Настенька инээж хэлээд 

	— Үгүй ээ, биднүүс «Үсчнийг» биш өөр дуурь сонссон нь дээр байх... гэхэд нь,

	— За яах вэ, өөр юм үзнэ, тэгвэл дээр болох байлгүй яах вэ, тэргүй бол би... гэж би дуугарав.

	Бид ингэж ярилцсаар харанхуй манан буданд орчихсон юм шиг, юу болж

	байгаагаа мэдэхээ байчихсан юм шиг явцгаав. Нэг үе зогсож, тэр газраа удтал ярилцан, нэг үе дахиад алхацгааж, хаашаа ч хамаагүй явж, дахиад л инээлдэж, дахиад л уйлалдлаа. ...Бас Настенька гэнэт гэртээ харья гэж, би саатуулж зориглохгүй, гэрт нь хүрэн хүртэл хүргэж өгөхөөр болоод явцгаасан хэр нь нэг мэдэхэд арван таван минутын дараа эргийн гудамжинд гарчихсан, өөрсдийнхөө суудаг сандал дээрээ ирчихсэн байдаг байв. Эсвэл Настенька санаа алдаж, дахиад л нүдээрээ нулимс гүйлгэнүүлэхэд нь би зориг алдарч, бие хүйт даагаад... Гэвч тэр төдхөн гарыг минь атгаад дахиад л намайг чирч явуулан, эсэн бусын юм яриулж гардаг байв...

	— За одоо боллоо, би гэртээ харилгүй болохгүй нь. Их орой болчихсон байх гэж бодож байна. Та бид хоёр ингэж зүггүйтэхээ больё! гэж сая л Настенькийн хэлэхэд,

	— Тийм байна, Настенька, ганцхан миний нойр хүрэхгүй байх даа, би гэртээ харихгүй гэв.

	— Миний ч гэсэн өөрцгүй нойр хулжих байх. Харин та намайг гэрт минь хүргээдэх...

	— Хүргэлгүй яах вэ...

	— Одоо ч та бид хоёр байрандаа хүртэл явна даа..

	— Тэгнэ тэгнэ, заавал тэгнэ...

	— Үнэн биз?.. Яагаад гэвэл хэзээ нэгэн цагт гэртээ харих хэрэгтэй болно биз дээ!

	— Чин үнэн гэж би инээн хариулав.

	— За, явцгаая!

	— Явцгаая.

	— Настенька, та дээшээ хараач, тэнгэр хараач! Маргааш их сайн өдөр болох нь. Яасан цэнхэр тэнгэр, яасан сайхан сар вэ! Та тэр сарыг халхлах гэж байгаа шар үүлийг хараач, сайн хараарай!... Үгүй, тэгсэн чинь хажуугаар нь өнгөрчихлөө. Та хар л даа, хараач!

	Гэвч Настенька үүлийг харсангүй, шаасан гадас шиг таг чиг зогсож байв. Тэгснээ удалгүй нэг л зүрх алданги байдлаар надад бүр наалдаж эхлэв. Гарыг нь барьсан чинь чичирч эхэлж байв. Би нүүрийг нь ажиглав... Над руу улам ч ихээр шахан наалдав.

	Яг тэрхэн үеэр нэгэн залуу хүн бидний дэргэдүүр өнгөрлөө. Тэр залуу гэнэт зогтусаад бид хоёрыг сүрхий ажигласнаа цаашаа хэд алхав. Миний дотор палхийгээд явчихлаа..

	— Настенька, энэ чинь хэн бэ, Настенька? гэж намайг шивгэнэн асуухад,

	— Мөн байна! гэж шивгэнээд улам ч ихээр, улам ч чичгэнэн наалдав... Би хөл дээрээ тогтохтой үгүйтэй болов.

	— Настенька! Настенька! Энэ чинь чи юү? гэх дуун бидний хойно сонсогдоод, төдхөн нөгөө залуу хүн бидний зүг хэд гурав алхав.

	Тэнгэр минь! Ямар айхавтар хашхирав аа! Ямар айхавтар цочив оо! Миний гараас мулт үсрээд түүний өөдөөс дэгдчихлээ!... Би үхсэн мэт болчхоод тэднийг харж зогсов. Настенька түүнд гараа өгөв үү, үгүй юү, ухасхийн тэврүүлэв үү, үгүй юү, гэнэт эргээд над руу гүйж, салхи цахилгаан мэтээр дэргэд минь хүрээд, намайг сэхээрч амжаагүй байтал хоёр гараараа хүзүүгээр минь тэвэрч, чанга гэгчээр цоргитол үнсчихлээ. Тэгснээ нэг ч үг дуугаралгүй буцаад түүн рүү харайлгаж, гараас нь бариад хөтлөн одох нь тэр.

	Би удтал тэдний хойноос харж зогслоо... Тэгсээр тэр хоёр миний нүдэнд үзэгдэхгүй болж бараа тасарч билээ.

	 


ӨГЛӨӨ

	 

	Миний шөнө өглөөгүүр төгслөө. Барагтайхан өдөр боллоо. Бороо орж, цонхны минь шилийг уйтгар хүрэм балбаад, өрөөнд харанхуй, гадаа бүрхэг бүүдгэр байв. Миний тархи толгой эргэж дүйнгэтээд, хамаг бие хүйт оргин халуурах төлөвтэй байлаа.

	— Эзэнтэн минь, танд хотын шуудангаар захидал ирсэн байна, шуудан хүргэгч авчирлаа гэж Матрена толгой дээр минь дуугарах дуулдахад,

	— Захидал ий? Хэнээс тэр вэ? гэж би хашхираад сандлаасаа ховх үсрэн бостол,

	— Эзэнтэн минь, би мэдэхгүй юм аа, та үз л дээ, хэнээс ирснийг нь бичсэн байж болох шүү дээ гэв.

	Би түүнийг задаллаа. Настенькаас иржээ! Настенька надад:

	«Ай, уучлаарай, намайг уучлаарай! Би өвдөг сөгдөн уучлаарай намайг гэж гуйж байна! Би таныг ч, өөрийгөө ч хуурч байжээ. Зүүд, хий үзэгдэл... байсан байжээ... би өнөөдөр таны төлөөнөө шаналж гүйцлээ. Уучлаарай, намайг уучлаарай!..

	Би танаас огтхон сэтгэл хувираагүй болохоор намайг битгий зэмлээрэй. Би таныг хайрлана гэж хэлсэн шүү дээ. Одоо ч гэсэн би таныг хайрлаж, хамгаас илүүгээр хайрлаж байна. Ай бурхан! Би та хоёрт хоёуланд нь дурлаж болдог сон бол уу! Ай, та түүний оронд байсан ч болоосой!».

	Миний толгойд: «Ай, та түүний оронд байсан ч болоосой» гэсэн нь зурсхийн орж ирэв. Настенька минь, би чиний үгийг дурсан саналаа!

	 

	«Одоо би таны төлөө юу хийх байсныг бурхан мэднэ! Танд хэцүү бөгөөд гунигтай байгааг би мэдэж байна. Би таныг гомдоосон. Гэхдээ хайртай л бол дорхноо тайтгардгийг та мэднэ шүү дээ. Гэтэл та намайг хайрлаж дурлаж байна!

	Баярлалаа! Тийм ээ! Ингэж хайрласны тань төлөө баярлалаа. Яагаад гэвэл нойрноос сэрсэн хойно ч гэсэн удтал санагдаад байдаг сайхан зүүд шигээр ой тойнд минь хадагдан үлджээ. Яагаад гэвэл та надад ах дүүгийн ёсоор сэтгэл зүрхээ уудалж, миний яадгаа алдсан сэтгэл зүрхийг хайрлаж хамгаалан, энхрийлж, дээдэлж, эдгэрүүлэн тэнхрүүлэхээр даанч ууч тэнэгэр зан гаргасан тэрхэн мөчийг би үүрд санаж явах болно... Хэрвээ та намайг уучилбал таны тухай дуртгал таны ач тусыг санагдуулан эгнэгт хүндтэй байрыг эзэлж санаанаас минь хэзээ ч арилахгүй явах болно... Би тэр дуртгалыг хадгалан, түүндээ үнэнч байж, түүнээс ч, өөрийнхөө сэтгэлээс ч хувирахгүй байх болно. Миний сэтгэл дэндүү тогтвортой шүү. Тэр минь бүр өчигдөр л үүрд холбогдсон зүйлдээ тун ч хурдан эргэж очсон гээч.

	Та бид уулзана, та манайд ирнэ, та биднийг орхихгүй, та үүрдийн найз, ах минь байх болно... Та надтай уулзахдаа надад гараа өгнө биз... Тийм үү? Та надад гараа өгнө, та намайг уучилсан, тийм биз дээ? Та намайг урьдын адил хайрлаж байгаа биз дээ?

	Аяа, намайг хайрлагтун, намайг битгий орхигтун, учир нь энэхэн минутад би таныг даанч их хайрлаж байна, учир нь би таны хайр дурлалд эн тэнцэх хүн шүү, учир нь би тийм байхыг хүсэж байна... Хонгор найз минь дээ! Би ирэх долоо хоногт энэ хүнтэй сууна. Энэ маань дурласан хэвээрээ буцаж ирсэн, намайг хэзээ ч мартаагүй байсан... Энэ хүний талаар бичлээ гэж та битгий уурлаарай. Гэхдээ би энэ хүнтэйгээ цуг танайхаар очих дуртай байна. Та энэ хүнийг хайрлана, тийм үү, үгүй юу?

	Биднийг уучлаарай. Санаж дурсаж, хайрлаж яваарай.

	Настенькагаа»

	 

	гэж бичсэн байлаа.

	Би тэр захидлыг ахин дахин уншлаа. Нүднээс минь нулимс булталзаад байв. Тэгсээр байтал захидал гараас минь мултран унаж, би гараараа нүүрээ таглалаа.

	— Эвий, эвий! гэж Матрена юм хэлэхээр завдахад нь,

	— Юу болов? гэж би асуув.

	— Би адартаа тогтсон аалзны шүлсийг арилгалаа. Одоо авгай авч, айлчин гийчин ч урьсан болох боллоо, ингээд л... гэж Матрена хэлэв.

	Би Матреныг харав... Тэр бол ус нь ануухнаараа хөнгөн эмээ байсан ч яагаадыг бүү мэд, гэнэт цог заль нь буурсан харцтай, нүүр ам нь үрчийсэн, бөгтийж атийгаад ихэд өтөлчихсөнөөр харагдав. Яагаадыг бүү мэд миний суудаг өрөө ч гэсэн эмгэний нэг адил өтөлж хуучирчихсанаар гэнэт үзэгдэв. Хана туурга, шал маань хуурч ховхроод, бүх юм өнгө алджээ. Аалзны шүлс бүр ч ихээр хэрсэн байв. Яагаадыг бүү мэд цонхоороо харсан чинь манай харалдаа байдаг байшин бас л өөрцгүй хуучирч өнгө зүс алдаад, баганынх нь шавар хуурч унаад, саравч нь харлаж, ан цав гараад, тод өнгийн бор шаргал байсан хана нь цоохортон халтартжээ.

	Бараан үүлний чөлөөгөөр гэнэт наран туссанаа дахин борооны үүлний цаагуур орж, дахиад л миний нүдэнд бүх юм бүдгэрэн үзэгдсэн байх, эсвэл миний хэт ирээдүй тэр аяараа даан ч баяр баясгалангүй уйтгар гунигтайяа өмнүүр минь зурсхийн өнгөрсөн байх, би өөрийгөө арван таван жилийн хойно гэхэд хөгширч өтөлчихсөн, энэ л өрөөндөө, ийм л ганцаархнаа, өдий их хугацаанд өчүүхэн ч ухаажаагүй өнөөх л Матренатайгаа яг л одоогийнхтойгоо л адилхан байгаагаар үзлээ.

	Гэвч Настенька минь, би яалаа гэж гомдоллох билээ дээ! Би яалаа гэж чиний сэвгүй тунгалаг амар тайван аз жаргалыг бараан үүлээр халхлах вэ дээ, би яалаа гэж чамайг гашуунаар зэмлэж элэг зүрхийг чинь эмтлэн битүү шаналанд унагаж, жаргалын дээдийг амсахын сацуу гуниглан цохилдог болгох вэ дээ, түүнтэйгээ цуг гол шүтээн рүү очих үедээ буржгархан хар үсэндээ сүлжин уясан нандин цэцгийн чинь нэгийг ч болов яалаа гэж тастаж хаях вэ дээ... Тэгж ярихгүй ээ, бүр хэзээ ч үгүй! Тийм ээ, чиний минь суугаа газрын тэнгэр нь цэлмэг байх болтугай, чиний минь сайхан мишээл ялдамхан амгалан байх болтугай, тэгээд ч чи минь ачийг санагч өөр нэг ганцаардмал зүрхийг цэнгүүлэн баясуулсныхаа төлөө жаргах болно!

	Тэнгэр минь! Бүхэл бүтэн минутын жаргал гэдэг үү! Энэхэн ч гэсэн нэг хүний насанд багадна гэж байхгүй биз дээ?...

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 И. С. Тургеневийн «Цэцэг» гэдэг шүлгээс авсан хэсэг. Шүлгийг тийм ч сайн буулгасангүй. Уг нь
 
Агшин зуурын дотор боловч
Амраг сэтгэлтэй чинь айлсах гэж
Анх хорвоод мэндэлсэн юм шүү
 
гэж бичсэн шүлэг юм.




	[←2]
	 Тэнгэрийн орны өнгө : Шар өнгийг хэлжээ. Хятадын («Тэнгэрийн орны») үндэсний далбаа нь 1912 оныг хүртэл цаанаа шар дэвсгэртэй лууг дүрсэлсэн байв.




	[←3]
	 Гофман Эрнст Теодор Амадей (1776—1822) : Германы романтизмын нэрт төлөөлөгч. Түүний зохиолуудад амьдралыг мөрөөдөл, бодит байдал хоёрын нэгдэл хэмээн үзүүлсэн байдаг.




	[←4]
	 Варфоломейн шөнө : 1572 оны наймдугаар сарын 24-нд Парис хотноо гэгээн Варфоломейн баярын шөнө католик шашинтнууд гугенотуудыг үй олноор хяджээ. Энэ явдлыг Проспер Меримс «IX Карлын үеийн тэмдэглэл» гэдэг түүхэн романдаа тусгасан юм.




	[←5]
	 Мөн английн зохиолч Вальтер Скоттын (1761 — 1832) «Роб-Рой» гэдэг зохиолын Диана Вернон, «Сен-Ронаны рашаан» гэдэг зохиолын Клара Мовбрай, «Эдинбургийн шорон» гэдэг зохиолын Евфия Денс зэрэг ихэд алдаршсан дүрүүд нэрлэгджээ.




	[←6]
	 ...Санваартнуудын цогчин дуган, түүний өмнө байгаа Гусыг... : Ян Гус (1369—1415) бол чехийн агуу их эх оронч, католик ёсноос ангид үндэсний сүм хийдтэй болохын төлөө тэмцэгч, германы феодлуудын эсрэг боссон үндэсний эрх чөлөөний хөдөлгөөнийг зоригжуулагч байжээ. 1415 онд Констанцад Гусыг «буруу номоосоо» татгалзсангүй гэж түүдэг галд шатаажээ.




	[←7]
	 ...Робертад үхэгсэд амилсан тухай... : Францын хөгжмийн зохиолч Мейерберийн (1783—1864) «Роберт чөтгөр» гэдэг дуурийг хэлжээ.




	[←8]
	 Мөн Гетёгийн «Мина», В. А. Жуковскийн (1783—1852) шүлэг, И. И. Козловын (1779— 1856) «Бренда» гэдэг дууллыг дурджээ.




	[←9]
	 В—а-Д—а гүнжингийнд найраглал уншсаныг : Александра Кирилловна Воронцова — Дашковагийн (1818—1856) тасалгааг хэлжээ.




	[←10]
	 Дантон Жорж Жак (1759—1794)  : XVIII зууны эцсийн францын хөрөнгөтний хувьсгалын нэрт зүтгэлтэн.




	[←11]
	 ба түүний нууц амрагууд (итали)




	[←12]
	 Клепатра ei suoi amanti : Пушкины «Египетийн шөнө» гэдэг туужид гарах үйл явдалд холбогдоно.




	[←13]
	 ...Коломна дахь бяцхан байшингаа — Пушкиний «Коломна дахь бяцхан байшин» гэдэг шүлгээс эш татжээ.




	[←14]
	 Ивангое : Вальтер Скоттын «Айвенго» роман.

